
درويش                                                             (rəncduzan) غزللر

سن اوْلماسان
كارسيز حيات يوْلوندا، سن اوْلماسان كاريم يوْخ 
يازدا، پاييزدا، قيشدا سندن سوْرا ياريم 
جانيمدا روُحوم اوْلدون روُحومدا جان بو ائوده 
وار دوٍنياسيندا سن‌سيز درده دَين كاريم 
گوًردوم وفا رياسيز بير سنده روزيگاردا 
يالنيز بو يوْلدا بيلديم سن تك وفاداريم يوْخ 
سندن سوْرا بيلن يوْخ آغريمدا وار نه معنا
اوًزگه گوًزونده بير آن درديمدن آثاريم يوْخ 
بير خيرداجا اوُشاق تك قالميش گوًزوم اَلينده 
گوًرسون قوُري محبت آيري اينتيظاريم يوْخ 
اوًزون كيمي آديندا موٍقدّس‌دير آنام بيل 
شور توْرپاغام، اوًنونده بير سيخما اينكاريم يوْخ 
بير آللاها اَييلدي درويش سنه بيرده كيم 
سندن سوْرا داياغيم، اوْندان سوْرا ياريم يوْخ 

كيم سنه تايدي؟

اوٍزونه باخيرام گوٍنشدي ـ آيدي

كيپريگين اوْخ اوْلسا، قاشيندا يايدي

ساچلارين گئجه‌دير، گوًزلرين اوُلدوز

منه گوًستر گوًروم كيم سنه تايدي؟

سروناز بوْيونا لاپ پاياپايدي

داغينا باخيبدي، قار وئريب آللاه

گوًزه‌لليك تاريدان، نه گوًزه‌ل پايدي

سندن من اوُمورام عشقيم ثمرين

اوْلماسا عوًمورون حدردي، زايدي

درويش اوٍره‌ييني ـ سنه باغلاييب

سنسيز ياشاييشي بوٍتون آخ ـ وايدي
بيلمه‌دين

سنسيز گوٍنوم كئچدي نئجه بيلمه‌دين

گوٍنوم اوْلوب قاره گئجه بيلمه‌دين

غم قوُشونو دوٍزولوبدي قارشيما

يامان دوٍشوب منله لجه بيلمه‌دين

دئميشدين كي پيس گوٍنومون دوْستوسان

اوًزگه بوُنو بيلمه‌يينجه بيلمه‌دين

عوًمور كئچيب بيلمه‌ميسن، بلميسن

آنان چاغين قالدي گئجه بيلمه‌دين

ياخشي دانيش، ياخشي ائشيد، ياخشي آن

يار آغريسين گوًره‌ك نئجه بيلمه‌دين
گلمه‌دين

كللَم دئدين كي يازدا، ياز كئچدي گلمه‌دين سن

اوًز يوُردونا بو ايلده  قاز گلدي، گلمه‌دين سن

آغ گوٍللر ايچر بئي‌له اوْينور گلين بو توْيدا
ائل آشيقي اَلينده ساز گلدي، گلمه‌دين سن

قيشدا ـ پاييزدا كيمسه اوْلموش ناساز، بو يازدا

شنليكله روُحي ـ جاني ساز گلدي، گلمه‌دين سن

دوٍنيا بوْيو شاد اوْلدوم ياز گوٍللرين گوًرنده

سنسيز منه بو شادليق آز گلدي، گلمه‌دين سن

سن گلمه‌سن بو يازدا درويشي غم بوُراخماز

حسرتده قالدي هر ايل ياز گلدي، گلمه‌دين سن
داياغيم

آيسيز ـ اوُلدوزسوز گئجه سوًنمز چيراغيمسام منيم

اوًزگه حربَم يوْخ قارانليقدا ياداغيمسان منيم

قوْخمارام، هر آن ييخيلديقجا اوُشاق تك قالخارام

آنميشام چوٍن آرخايين‌ليقلا داياغيمسان منيم

تارلاميزدا هر نه اَكديمسه سنه اوْلدوم اوُميد

بيچمه‌لي اوْلموشسا محصولوم اوراغيمسام منيم

ياسديقا قوْيسامدا باش سنسيز يوُخوم گلمَز اينان

كوًنلوم ايچره هر گئجه يالنيز قوْناغيمسان منيم

آللادير هر كيمسه‌ني شيرين يوْخو شان بال كيمي

من اوْياق سندن اوًتور سنده اوْياغيمسان منيم
اوْلماز

عشقين گوٍلوستانيندا، اي گوٍل سنه تاي اوْلماز

سنسيز اوُزون گئجه‌م‌ده اوٍلكر، اوْلماز آي اوْلماز

يلدا ايزي ساچيندا قاره گوٍنوم كيمين‌دير

قاره‌لرين ايچينده بوُندان قارا داي اوْلماز

بير مئيخانا مئييندن مئي چوْخدر گوًزلرينده

هر كيپريگين بير اوْخدي، قاشين كيمي ياي اوْلماز

بير گوٍل يازين باغيندا دوْداغينا چاتانماز

موُرواري هئچ دَنيزده ديشلرينه، تاي اوْلماز

كاش سن كيمي گوًزه‌لده بير آز وفا اوْلايدي

مهر و وفا يوْلوندا سانكي عوًمور زاي اوْلماز

درويشده سئوديگيندن اوُمدي وفا، محبت

هر كيمسه‌ده اوْلار مي؟ اوْلماز ـ اوْلماز آي اوْلماز
گل ـ گل

سنسيز اوٍره‌گيم گوًر نه اوْلوب قان، گل ـ گل سنه قو‌ُربان

آغريم نه ائدير اينصاف ائله‌ييب آن، گل ـ گل سنه قو‌ُربان

هيجران اوْخونو كوًكسومه ووُردون، چوْخ ـ چوْخ مني يوْردون

بوُندان داها آرتيق دئمه قان ـ قان، گل ـ گل سنه قو‌ُربان

ايلقاريني سن ـ سن كي بوُراخدين، يانديم مني ياخديم

الدن سني من وئرمه‌رم آسان، گل ـ گل سنه قو‌ُربان

چوْخ كارليدي شمشير ياراسيندان، ديل ياره‌سي آي جان

ووُردون منه اول ياره‌ني هر آن، گل ـ گل سنه قو‌ُربان

اوْلمورسان اگر درويشه درمان، رحم ائت منه بير آن

آرتيرما داها درديني بوُندان، گل ـ گل سنه قو‌ُربان

نياران

سنكي يوْخسان اوٍره‌ييم غملريله همدم‌دي

گئجه‌مين يوْخ سحري، روزگاريم برهم‌دي

سن گَلن يوْلدا قاليب، گوًزلريم آما نياران

گله‌جكسن، اوُميديم بوْللوجا خاطيرجم‌دي

باغلانيب عشق و اوميد بير ‌ـ بيرينه عالم‌ده

عشق اوْلان يئرده اوُميدين‌ده يئري موًحكم‌دي

ساغليقيندا بيريني ياد ائله اوًلسه دوٍزو يوْخ

ياشاييشلا اوًلومون فاصيله‌سي بير دم‌دي

من محبّت فقيري، سن‌ده كرامت كاني

يوْخسولو بير باخيشا مهمان ائده‌ن حاتم‌دي

عوًمرومون سوْن گوٍنو كاش سنله چاتا يلدايه

اوْندا بير لحظه گوًروش درويشه بير عالم‌دي

سنسيز

هر گئجه كوًنلوم اوْلور غملره همدم سنسيز

يانديران آه ائديري ياد اوْنو هردم سنسيز

شنليگ ايستر قوُتارار حاليمي پوْزقونلوقدان

ائله‌يير آغريلاريم بوْللوجا چم، خم سنسيز

هر باهار گلدي اوميديم دئدي سنده گله‌سن

كئچدي ايللر هله‌ده دوًزمگه بندم سنسيز

حكيمه باغلي اوْلان بير آليزا تاي گوٍنده

گوًزله‌رم منده سني چوٍن دوْلو دردم سنسيز

درويشين عوًمرو گئده باده يوْلوندا نوُشدي

يوْخ اوميدي گوًره بير آغريسي مرحم سنسيز

خوْش گلميسن

كوًنلومه خوْش گلميسن قاره گئجه‌مده آي صنم

اي اوْلان يلداده اوُلدوزلار ايچينده آي صنم

غملري ائودن قوْغوب، ديشلر چيخاتديم هر نه وار

يوْلداش اوْلموشدو كدر ـ غم منله مين بير آي صنم

يوْللاريندا بير عوًمور حسرت چكن، كوًنلوم گوًزوم

قوْيدولار سوْن اينتيظاره سن گلنده داي صنم

سن كرامت صاحيبي، منده محبت يوْلچوسو

من فقيره دوُنياجا شادليق گتيردين پاي صنم

آيريليقدان هر گئجه قان ـ ياش توًكوردو گوًزلريم

عوًمرومون هر لحظه‌سي اوْندا اوْلوردي زاي صنم

ايندي كي كوًنلومده‌سن غم ائتمَرم وار همده‌ميم

بو گئجه غمسيز هاني درويشه اوْلسون تاي صنم
گوًردوم

هر يئرده، هر زاماندا سندن نيشانه گوًردوم

هر آن سني اوًنومده باخديم هايانه گوًردوم

دوٍنيايه من گلندن آغريملا آشناسن

سندن سوْرا كيميم وار ياد و بيگانه گوًردوم

هوُش باشلا باخديم عشقه چيخدي هوُشوم باشيمدان

عشقينده اوًزلو قومي بوٍتون ديوانه گوًردوم

يانسين كوٍل اوْلسون، عاشيق عشقه گيريشسه بيلديم

بو نار ايله كوٍل اوْلموش پر پروانه گوًردوم

درويش ياشارسا سنسيز وارليقدا دوُز ـ دادي يوْخ

سن اوْلماسان بو دوٍنيام دَيمَز سامانه گوًردوم

داريخما

كوًنلوم يارين يوْلوندا گوًردون جفا داريخما

دوٍنيا كيمي گوًروكمور اوْندا وفا داريخما

دوٍشدون بلاي عشقه قوُرتولماغا اوُمود يوْخ

مجنون كيمي بو درده اوْلدون رضا داريخما

عشق آغريسي گلنده داغ‌دَك گره‌ك دايانماق

عاشيقده قوْرخو اوْلماز، اي بينوا داريخما

آغريله توُش گلنده يالنيز دوًزومدي چاره

اوْنداندا گاهي اوْلماز درده چارا داريخما

هر موْبتلايه واردي درمان بئواقدا اوْلسا

بير گوٍنلري آلارسان ياردان شفا داريخما

عاشيقلرين ايچينده ظن ائتمه تاي ـ توُشون يوْخ

درويشده عشق اَليندن گوًردو جفا داريخما
كئچن گوٍن

قان آغلاسين گوًزوم قوْي سنسيز بو ائوده هر گوٍن

خاطيريمده ياديگاري سندن بو ايش منيم چوٍن

يازدا ـ پاييزدا سنله عوًمروم ـ گوٍنوم كئچيب‌دير

قالميش گوًزومده حسرت بير گوٍنده بئيله گوًرسون

سن شاد اوْلاندا منده شادليق‌لا يوْلداش اوْلدوم

سوْخسان بوٍيونلري سن همدم منه كيم اوْلسون؟

بيلديمسه قدريني آز بو غم مني سيخير چوْخ

هر كيمسه وارليقيندا هردن اوْلار جفا گوٍن

باش وئرسه‌ده خطا گر مندن مني باغيشلا

آنديم بوُنو بوْيون من هئچ آنماديم كئچن گوٍن
بو گئجه

غم مني ائتدي ياريم جان بو گئجه

گوًزوم آغلير توًكوري قان بو گئجه

شَهري آختاران اوْلسا بيله‌جك

يوْخدو بير من كيمي جيتدان بو گئجه

گوگده اوُلدوزلارا يوْلداش اوْلوب آي

آراليري گزميري بير آن بو گئجه

تازا يالقيزلارا وصلين يئري وار

اسگي‌لر چكمه‌ده هيجران بو گئجه

آج توْيوغ تك يوُخودا داري گوًرور

باسيب هر كيمسه‌ني يوْرقان بو گئجه

دان يئري هر گئجه آخير سوًكولر

بيلميرم هاردا قاليب دان بو گئجه

غافيل اوْلموشلارا لاي ـ لاي چاليري

آتلانيب لشگر شئيطان بو گئجه

توُتدي غفلت يوُخوسو درويشيده

حئيف اوْلا يوْخدو آييلدان بو گئجه
غم گميسي

سنسيز گئجه‌لر اوٍستومه لشگر چكيري غم

چوْخ رغبت ايله قتيلمه خنجر چكيري غم

اَلدي گوًزومون نورونو وئردي قارا بير گوٍن

بس ائيله‌مه‌ييب كوًنلومه آذر چكيري غم

ايستر گوٍله بير آن دوْداغيم غم دَنيزينده

چيركين ياراما كارليجا نئشتر چكيري غم

درياده اوٍزور غم گميسي منده ايچينده

هر دالغا گوًرور يوْخ منه ياور چكيري غم

ايستر كي اوًزون گوًستره هردن منه شنليك

قارشيندا اوْنون داغ بوْيو سنگر چكيري غم

اوشاغين عالمي

ريالردن اوُزاق‌دير هر اوُشاغين عالمي

بئله اوْلسا بوًيوكلر آداملارين نه غمي

قوم اوٍستونده دوٍزه‌لدر قالا ـ قصير ـ يوُوا ـ ائو

دَنيز ائده‌ر كاساني كاغازيدا بير گمي

مهرباندي هر كسه آداما يا حيوانا

بوُلاق كيمي تميزدير هر باخيشي هر ده‌مي

يارا ووُرماز ديلي وار اوْلماز اوْندا بير آزار

اوْلا بيلمز گوًزو دار آشار ـ داشار كرمي

نه وارينا اوًيونر نه يوْخونا دوًيونر

مقامي يوْخ سئوله‌سين نه عمي وار نه زَمي

اَلده اوْلا هر نه‌سي بير ايكي دانا اييده‌سي

ايسته‌يه‌نه وئره‌ر اوْ يادا سالار حاتمي

گلمز

يازدان سوْرا ديگر ساري كوًينك باغا گلمز

قازلار گوًله گلمز، داها ائل يايلاغا گلمز

بوٍلبول گوٍل اوْلان يئرده گَزر شاد و خراسان

گوٍل سوْلسا گوٍلوستاندا اوْدا گزماغا گلمز
پاييز يئلي اسديقجا سوْلار داغدا چمنلر

داغلاردا چمن اوْلماسا آهو داغا گلمز

قار ياغسا دوُمان آختاراجاق‌دير جاناوارلار

كند ايتلري‌ده ياتماسا قوُرد قيشلاغا گلمز

قانين بده‌نينده جوْشاجاق احساسين اوْلسا

گوًودوش اوْجاق اوٍستونده سوُسوز قايناغا گلمز

خبرچين

قالدي گوًزوم يوْلوندا هر گوٍن، هر آي خبرچين

قوْيدون مني خبرسيز قوُربتده آي خبرچين

نه وار، نه يوْخ هاياندا اوْياندا يا بوُ ياندا

ياتميش اوْلسان اوْيان‌دا دوٍش يو‌لا داي خبرچين

هيجران منه ووُروب اوْد يوُردوم ـ يوُوام اوُزاقدا

تاپيلماز  اينتيظاردا هئچ منه تاي خبرچين

هاساند اوْلار چكمه‌سي درد بير اوْلسا غمده بير

گل حاليمي اوًزون گوًر آغريمي ساي خبرچين

قوْيما مني نياران بئيله پوْزشگون پريشان

هر بير گوًزوم اوْلوبدي آخار بير چاي خبرچين

احسان ائله منه سن گوًزله‌ييرم سني من

درويشه هر خبردن گتير بير پاي خبرچين
آي گوًزه‌ليم

ياز باغينين باغچاسينين گوٍللرينه تاي گوًزه‌ليم

اوُلدوزلارلا يوْلداش اوْلان قارا گئجه آي گوًزه‌ليم

بير خرمنين ياراشيقي ساچلارينداگوًرسه‌نيري

كيپريگينه اوْخ ياراشير، قاشلارينا ياي گوًزه‌ليم

مئي‌دن دوْلوب بير جوٍت گوًزون مست ائديري آييقلاري

كاش وئره‌يدين ياريم باخيش گوًزلريندن پاي گوًزه‌ليم

قوْنچا دئسَم دوْداغينا يئري واردير منيم اوٍچون

ياز باغيندا گوًرونمه‌ييب اوْقوْنچايا تاي گوًزه‌ليم

سن گوٍلنده گوٍل آچير شن باهارين قوْنچالاري

پاييز اوْلسا قيش اوْلسادا اوْلورسادا ياي گوًزه‌ليم

تاي ـ توُشون يوْخ گوًزه‌ليكده دوٍنيا كيمي وفان يوْخدي

سندن اوًتور درويش ائديب همشه آخ واي گوًزه‌ليم
گوٍل

گوٍل ـ گوٍل گوٍلر اوٍز غم ياراسين تسكين ائدندي

اينساني ييخان ناله‌دي ـ وايدي گوًزه‌ليم گوٍل

گوٍل ـ گوٍل گوٍله باخ گوًر نه صفادن ايزي واردي

توُتقون اوْلانين عوًمروده زايدي گوًزه‌ليم گوٍل

غملرله چاتيب درويشين عوًمري باشا هر گوٍل

گوٍلسون سنه تاي گوٍنلري سايدي گوًزه‌ليم گوٍل
يارين يوْلوندا

كوًنلوم يارين يوْلوندا چكدين جفا داريخما
دوًز بلكه رحمه گلسين ائتسين وفا داريخما

كارلي اوُميدين اوْلسا عشق آغريسين چكرسن

بير گوٍنلري آلارسان ياردان شفا داريخما

دوٍنيايه گوًز آچاندان حسرتله گوٍن كئچيتدين

اوْلموش سنه بو عادت بير اكتفا داريخما

روُحسوز حياتينين يوْخ ايندي صفاسي باخما

شايد گلن گوٍن اوْلسون اوْندا صفا داريخما

ايستكلي‌نين يوْلوندا داغلار كسيب آراني

گوًر داغلاري بو يوْلدا كم ارتفاء داريخما

درويش كدرلي اوْلمور اغياريدن نه گوًردو

ياردان گوًروب داريخدي كارلي جفا داريخما

صداقت نيشاني

صداقته عاشيقم سنده صداقت نيشاني وار

رفاقتي سئوير سن منده رفاقت نيشاني وار

كوًنلوم اينانمارام هر كسه سندن سوْرا دوْستوم يوْخ

رفيق اوْلدوم هر كس‌له گوًردوم رذالت نيشاني وار

آلچاقلار اوُجالماز هئچوه‌ده داغ ـ داغدي، دَره ـ دَره

توٍلكونون حيله‌سي وار، شئرين شوُجاعت نيشاني وار

حئيوانليقا انيس اوْلان اينسانليقا اوْلماز ياخين

آدامليقا حوًرمت ائده‌نين ليقات نيشاني وار

درويشه بوُيوردي بير گوٍنلري اينسان كيمي بير كس

اينسانليق ائله‌مه‌سن، سنده حماقت نيشاني وار

ايندي

قارا قيشدان دوْلان كوًنلوم ياشيل ياز ايسته‌يير ايندي

ياشيل باغدا ياشيل گوًلده ياشيل قاز ايسته‌يير ايندي

گوًروب ايللر قارا قارقا ائدير قار اوٍسته قار قاري

گوٍل اوٍسته ساري بوٍلبولدن خوْش آواز ايسته‌يير ايندي

سينان سازلار سسي بير گوٍن ائديبدي روُحونو پوْزقون

وجودي ساغ قالان سازلا اوًزون ساز ايسته‌يير ايندي

سوْلاندا باغچادا گوٍللر ملول اوْلموشدو بوٍلبوللر

گوًره ياز گوٍللرين باغلاردا سولماز ايسته‌يير ايندي

كئچن گوٍنلر كئچيب گئتدي نه‌لر اَكديق، نه‌لر بيتدي

نه ياتديق، نه يوُخو گوًردوق كئچه واز ايسته‌يير ايندي

نه گوٍن گوًردوق نه‌ده گوٍندوز بوٍتون شادليقلاري آتديق

غم اوٍسته غملري ييغديق غمي آز ايسته‌يير ايندي

گلمز

اغيار دئدي: چوْخ گوًزله‌مه، يارين گئجه گلمز

كيم سوًيله‌سه گللم داها دوٍشسه لجه گلمز

سوًز وئرسه دوٍز اينسان گَلرم سوًيله‌سه گوًزله

ظن ايئله‌مه كيم قالسا اوْ بير آن گئجه گلمز

يالقيزدي صداقت، هارادا اوْلماسا صادق

اگري چوْخ اوْلان يئرده صداقت وجه گلمز

خوْش بير هاوا يلداده گلر جيتدانا، ياتماز

گوٍندوزده اوْلورسا اوْ هاوا بير گيجه گلمز

ايستَر كي سعادت اَلي درويشه تيكه ائو

بختي قارادير چوٍنكي گوٍماني گجه گلمز
اوْلا بيلسين

عاشيقده گره‌ك غئيرَت حلاّج اوْلا بيلسين

عشقين اوْخونا سينه‌سي آماج اوْلا بيلسين

عشقين آجيسي هر وعده فرهاده شيرين‌دير

لاييق‌دي شيرينده بئله موًحتاج اوْلا بيلسين

عشقين قوُماريندا اوُتوزان كيمدي؟ اوُتان كيم؟

واجيبدي قوُمار اهلينه ليلاج اوْلا بيلسين

هر بير دَلي ليلا، قديرين عشقيله بيلمز

مجنون‌دور اوْ كس چوًلده‌كي توراج اوْلا بيلسين

قيقاجي باخير درويشه كوًنلون آليري يار

يارين باخيشي ياخشيدي قيقاج اوْلا بيلسين
سني گوًرسون

كوًنلوم داريخير ايستيري بير آن سني گوًرسون

گل، ياشلي گوًزوم آغلاماسين قان سني گوًرسون

گوًرجك رقيبيم سئوليري يارين سني آتدي

گل كوٍييمه بو پوچ سوًزو بير دان سني گوًرسون

آيسيز گئجه‌لر ائتدي خيالين مني مشغول

آندي بوُنو جيتدان اوْ تَهر آن سني گوًرسون

يانديم سنه ايللر ياناسان سن منه بير گوٍن

گوًردو مني هر كس، بير آلوو يان سني گوًرسون

سندن سوْرا بير اوًزگه‌سينه باغلاماديم بئل

درويشه يئتير لوٍطفونو بير آن سني گوًرسون

اينسانسان

قاره گوٍنومون اوٍستونه يوْخ قاره اينسانسان

يوْخ مين‌بير ايكي آغريم اوٍچون چاره اينسانسان

هر آغري آغير داش كيمي دَيدي منه كئچدي

كوًنلوم‌ده اوْلاردان دوٍزه‌ليب ياره اينسانسان

دوًزمك اَريدَر آغريني داغ بوْيدادا اوْلسا

گلمير اوْدا هردن بو زامان كاره اينسانسان

دار اوْلدو گئنيش دوٍنيا منه خيردا قفسدن

چكدي ائله‌كي وارليقيمي داره اينسانسان

بختيم قارا عوًمروم قارا، گوٍندوزده گئجه‌م‌ده

هر يئرده گوٍل اَكديمسه، دوًنوب خاره اينسانسان

افسوس ائديرم ياريم اوْلوب اوًزگه‌دن اوًزگه

درويش سنه مان‌دير ائله اغياره اينسانسان
سن ـ سن

قاره گئجه‌مين اوُلدوزو سنسن آيي سن ـ سن

پاك عشقيميزينده يازي سن ـ سن، يايي سن ـ سن

كوًنلوم اوًيونور حوٍسنونه سئرداشلار ايچينده

دوٍشمان قاباغيندا اوْخو سن سن، يايي سن ـ سن

قيسمت بوًلوننده  سني تانري منه يازميش

بو عاشيقينين قيسمتي سن ـ سن، پايي سن ـ سن

سنسيز گوًزه‌سي كوْر بوُلاغا اوْخشار حياتيم

ياشاييشيمين چئشمه‌سي سن ـ سن، چايي سن ـ سن

گوٍلزاريده‌كي گوٍللر درويش نظر ائتدي

هانسيندا تيكان يوْخ اوًزو سن ـ سن، تايي سن ـ سن

اوْلماز

جانا سنه تاي عشوه‌لي ـ نازلي صنم اوْلماز

سن اصلي‌يه تايسان منه تايدا كرم اوْلماز

گوٍلدي گوٍلوشون، گوٍلدي اوٍزون، گوٍلدي ياناغين

يازدا سنه تاي باغچادا بير گوٍل دَرم اوْلماز

قاره گئجه‌مين قاره‌سينه تايدي ساچيندا

دوٍزدور بو گوٍنومده گئجه‌دن بيش و كم اوْلماز

مستانه گوًزون مست ائديري هر نه آييق وار

يازسين بو حالي قاشلارينا تاي قلم اوْلماز

عشقين گوٍلونون هر تيكاني عاشيقه خوْشدور

هانكي دَلييه بئيله تيكان موًحترم اوْلماز

عشقي، وطن عشقي، حيات عشقينه قوُربان

وارليقدا بوُلاردان سوْرا كارلي عَلَم اوْلماز

درويش اوٍره‌ييمده هامي عشقين ايزي واردي

بو بللي‌دي البته ريا گوًسترم اوْلماز
گوٍل ـ گوٍل گوٍلوشون گوٍللره تايدي، گوًزه‌ليم گوٍل
قيشدان دئمه سوًز، ايندي كي يايدي، گوًزه‌ليم گوٍل

اوْخلار گوٍلوشون غم دئويني بير كره گوٍلسن

گوٍلمك غم اوًنونده اوْخا يايدي، گوًزه‌ليم گوٍل

گوٍل ـ گوٍل اوٍزونه دوٍنيا گوٍلرسن، گوٍلر اوْلسان

گوٍلمك تاريدان اينسانا پايدي گوًزه‌ليم گوٍل

گوٍل ـ گوٍل دوْداغين قوْنچا كيمي سس‌سيز آچيلسين

گوٍلمزلرين احوالي قوْلايدي گوًزه‌ليم گوٍل

گوٍل ـ گوٍل گوًرونه اينجي ديشين آزجانا بس‌دير

سانما بيري‌نين گوٍلمه‌گي هايدي گوًزه‌ليم گوٍل
نياران اوْلما

كوًنلوم نياران اوْلما نيگارين گله‌جكدير

قيش قوُرتولاجاق، گوٍللو باهارين گله‌جكدير

قان اوُدما داريخما يئمه غم، گوًز ياشي توًكمه

موٍشگوللره دوًز، موٍشگول آچارين گله‌جكدير

زحمتله دوًزوم اوْلسا چتين آخيري خوْشدور

يوْخلوقلارا دوْغرونكي‌ وارين گله‌جكدير

كارسيز حياتيندا نه اوُمود وارسا دَييل هئچ

يالقيزليقينين يارديمي يارين گله‌جكدير

درويش اينانيب گوٍن گوًره‌جكسن گله‌جكدير

قيشدان سوْرا، حوًرمتلي باهارين گله‌جكدير
ياواش گئت

كوًنلوم ائويني دوًنده‌ريسن قانه، ياواش گئت

اي جاندان عزيز عشوه‌لي جانانه ياواش گئت

چوْخداندي مني يانديريري جور و جفالر

سنده ساليسان آتش هيجرانه، ياواش گئت

وصلين اوُميديله سنه گوًز تيكميشم ايللر

سالميش بو فيكير جانيما موُريانه ياواش گئت

سوزگون باخيشين غم ياراسين تسكين ائدندي

ياددان چيخادير هر نه‌دي ميخانه ياواش گئت

چاره ائده درد اهلينه بير كيمسه ثوابدي

اينصاف ائله چاتدير مني درمانه ياواش گئت

عشق اهلي صداقتده گوًروب فايداني باخ گوًر

مجنون نه گوًروبدور دَلي ليلا نه ياواش گئت

گوًزده قالاجاقدير سنين آرزين نه‌دي درويش

زيبنده‌دي عاشيق اوْلا پروانه ياواش گئت

قوْيدو گئتدي

غئيريله اوْلدو ياريم جانانه قوْيدو گئتدي

حئيف اوْلسون عشقي بيلدي افسانه قوْيدو گئتدي

پروانه اوْلدوم، اوْلسون شمعه تاي عشقيميزده

بير اوًزگه شمعه اوْلدو پروانه قوْيدو گئتدي

آغ گوٍنده قاره گوٍنده سوًز وئردي سئرداش اوْلسون

افسوس رقيبه اوْلدو همخانه قوْيدو گئتدي

دوٍنيا كيمي وفاسيز چوْخدا گوًزه‌ل گوٍلر اوٍز

يوُردومدا ائل ايچينده بير دانه قوْيدو گئتدي

مين آرزي مين اوُميدله وصلين يوْلوندا گئتديم

بو يوْلدا تا چاتيرديم ايمكانه قوْيدو گئتدي

ايلقار قارلاشاندا منله سوًز وئردي عهدين آتماز

سايماز يانا آياغين پيمانه قوْيدو گئتدي

دوْستلوق دوْن ايله گلدي ياغلي ديل ايله گوٍلدي

منده سوًزون اينانديم خصمانه قوْيدو گئتدي

كؤنلوم دوُرار يوْل اوٍسته اول يوْلدا كيم گلردي
سوْنرا گئده‌ر يوْل ايله هر يانه قوْيدو گئتدي

قلبيمده چوْخ اوًيوندوم اوُميدله ائو تيكنده

گوٍن گوًرمه‌ميش، اوْراني ويرانه قوْيدو گئتدي

بير يئرده كيم قوْهوملار ياد اوْلدو قاره گوٍنده

اوْلدو اوْدا بو گوٍنلر بيگانه قوْيدو گئتدي

چارداخ تيكان دَره داغ عشقين يوْلوندا چوْخدور

فرهاد بو يوْلدا كارلي نيشانه قوْيدو گئتدي

اصلي كرم كوْراوْغلو بابك نبي نسيمي

اوًلكَم‌ده بللي بير يوْل دستانه قوْيدو گئتدي

دوٍز يوْل گئدن يوْرولماز ساغ سوْلدا ايش قميشدي

هوُشيار اوْلان گئده‌ر دوٍز مستانه قوْيدو گئتدي

جان قوْيدو گئتدي درويش عشقين يوْلوندا باخ گوًر

مجنون نه قوْيدو گئتدي، ليلا نه قوْيدو گئتدي
گله‌جكدير

كوًنلوم اينانيب نازلي نيگاريم گله‌جكدير

آغريمدا شريك اوْلماغا ياريم گله‌جكدير

چوْخداندي قاليب گوٍل اوٍزونه گوًزلريم حسرت

گوًزله‌مگي دوًزمك‌له قوُرتاريم گله‌جكدير

هر قاره قيشين آخيري يازدير بيليرم من

قيشدان سوْرا ظنّ ائت كي باهاريم گله‌جكدير

موٍشكوللر اوٍچون تانري يارالديبدي آچاري

چوْخ آرخايينام موٍشگول آچاريم گله‌جكدير

بوْز آت قوچاغين آما قير آتدا قوْچون اوْلدو

دول دول صاحابي باشقا سواريم گله‌جكدير

هر كس اوُمودون بير كسه باغلار اوْلوب آيدين

منده بيليرم بئيله‌كي ياريم گله‌جكدير

ناله

بوٍلبول قفسينده ائديري ناله و فرياد

اوْلدو اوْد ايچينده عوًموروم قوو كيمي برباد

نه آرزيما چاتديم، نه‌ده گوٍن گوًردوم ايلاهي

آرزيملا تيكن ائو ييخيليب اوْلماميش آباد

كوًنلوم نياران من نياران، ياشلي گوًزومده

زنجير بلادن بيريميز اوْلماديق آزاد

غم يوْلداشيم اوْلدو كدر اوْلدو منه سئرداش

آغري بيزيم ائوده ائله‌دي بوْللوجا بيداد

آچمير قفسين بير قاپيسين كيمسه بو يئرده

درويشلره تاي آختاريرام چاره و ايمداد
آرزيم سنيدين

سنسيز ائله قان آغلادي كوًنلوم‌ده ـ گوًزوم‌ده

كار ائتمه‌دي پوْزقون حاليما كارلي دوًزوم‌ده

گوٍن كئچدي عوًمور كئچدي زمانه تازالاندي

اوْلدوم يقين اسگي نظرينده من اوًزوم‌ده

مين‌لر اوْلا افسوس كيم اوْ گوٍن گئتدي قاييتماز

دوٍزلوق واريدي اوْندا سوًزون‌ده يا سوًزوم‌ده

گوٍندن، گوٍنه هر كس‌ دَييشيلمك‌ده اينانديم

دوًندو آلووا عشق اوْدو كوًنلوم‌ده ـ گوًزوم‌ده

سندن سوْرا ديگر مني شنليك‌ده بوُراخدي

آرزيم سنيندين آه... اوْدا كي قالدي گوًزوم‌ده

غميندن

اوْلمور اوٍره‌ييم بير نفس آزاد غميندن

سنسيز ائديري هر گئجه فرياد غميندن

گوًردوم منه تاي كئچدي حياتين نئجه غملي

موٍمكون اوْلا بيلمز گوًره‌م ايمداد غميندن

بئش گوٍنلوق عوًمور وئرمه‌دي بير گوٍن منه بهره

اوْلدو باشا باش قوو كيمي بر باد غميندن

ظاليم فلگين ظوٍلمي سني ييخدي، ييخيلديم

گوًردوم ائله كي ظوٍلموله بيداد غميندن

هر گوٍن يئيَرم غم ايچَرم غم اوُدارام غم
كوًنلومده قالار بير يئكه بنياد غميندن

يوٍز ايل گوٍله‌سن بير غمين اوْلسا سيخيلارسان

منده سيخيليب اوْلماميشام شاد غميندن

يالنيز سن ائده‌ردين آجيليقلاريمي شيرين

گوٍلسون نه‌يينه؟ من كيمي فرهاد غميندن

افغان غمي دوٍنيانين ائوين اوْدلارا ياخدي

قالماز نئجه شادليق ائويم آباد غميندن

سندن سوْرا درويشه قالانما داها بير زاد

غم قالماليدير قالسادا بير زاد غميندن

كوًنلومون يوْلداشي
سندن سوْرا ياريم يوْخ، آي كوًنلومون يوْلداشي

جاندان عزيز يوْلداشا تاي كوًنلومون يوْلداشي

گوٍندوزومون هاماشي ايل گئجه‌مين سئرداشي

ايل كوًنلومون يوْلداشي، آي كوًنلومون يوْلداشي

يازي يازان پاي بوًلن يازيب پوْزوب بوًلوبدور

سن اوْلموسان بير منه پاي كوًنلومون يوْلداشي

هر كيمسه اوًز باب ايله عوًمور باشا يئتيره‌ر

باب اوْلماسا عوًمر اوْلار زاي، كوًنلومون يوْلداشي

نجيب ايله ياشايان حيات بوْيو شاد ياشار

ترسه اوْلسا نه دئييم داي كوًنلومون يوْلداشي

زمانه‌ميز خراب‌دير اوْلما مندن گيلئيلي

قيش كوًنلومو گل ائيله ياي كوًنلومون يوْلداشي

وار، يوْخوم‌لا اوًتوشدون وار اوْل، ياشا چوْخ ساغ اوْل
اوًتوشمه‌زين نه‌يي وار ساي كوًنلومون يوْلداشي؟

اوًزگه نه‌دير قوْي اوْلسون، بيز ايكيميز بير اوْلاق

سن دَنيز اوْل، درويشده چاي كوًنلومون يوْلداشي

موُشتولوق

موُشتولوق وئر شيدا بوٍلبول قيشيميزدان قاليري آي

خبر وئيرير قارانقوشلار اوًلكه‌ميزه گليري ياز

عوًمور قاليب اوًزو قارا بختي قارا گوٍنو قارا

قاراسينا يوْخدو چارا اوٍره‌يينه بو سوًزو ياز

داغ باشيندا قار هله وار، قارقا يئنه ايستيري قار

دوْيماييبدي او گوًزو دار، سوْيوقلوقدان كئچميري واز

قار اَريييب باغچالاردا گوًي كوًروكور تاخچالاردا

چرشنبه‌ليق بوُخچالاردا وئره‌نده ناز آلاندا ناز

نوروز گوٍلو باش قوْوزاييب شاختالارا ظفر چاليب

گوًللر اوْنا حئيران قاليب جيجيكلي‌لر اوْلوب ناساز

آداخليلار گوًروشوري كوٍسولولر اوًپوشوري

واري يوْخلار اوًتوشوري واري چوْخون كئفيده ساز

مينليك‌لرين ائوي آباد، هر گله‌ني ائديري شاد

سنده ائله درويشي ياد غم ـ كدرين كوًكونو قاز
باشسيز مئشه‌ميز

سن بيلمه‌ميسن غالم معناده نه‌لر وار

اوُرماندا نه‌لر وار، داها درياده نه‌لر وار

كيمسه بصير اوْلموشسا حقيقت‌لري گوًردو

مجنون نئجه كيم آنلادي، ليلاده نه‌لر وار

مستانه گوًزون مست ائديري هر كسي قوْيمور
چوْخ ياخشي آنار ديده‌ي بيناده نه‌لر وار

سالدي آشاغا باشيني هر كس كي اوُتاندي

گزديرمه‌دي گوًز عالم بالاده نه‌لر وار

بوٍلبول ياز اوْلان يئرده اوْخور گوٍللره دستان

گوٍل اوْلماسا باغ ـ باغچادا صحراده نه‌لر وار

آزادليق اوٍچون وئردي بها طوطي قفسده

بيلدي قازاماتلاردا بو آزاده نه‌لر وار

يوْرقان باسيب اصلانلاري يئددي يوُخولاردا

باشسيز مئشه‌ده وئرديله برباده نه‌لر وار

صيادين اوًنونده چاغيرير يوْلداشين آهو

كيمدير؟ بيله درماندي بو فرياده نه‌لر وار

خوْشدور مئشه‌ميز درويشه اَمن و امان اوْلسا

خوْش گوٍنلر اوٍچون‌ده اوْلا آماده نه‌لر وار
ايكيميزده

كوًنلوم نه اوْلوب كي؟ اوُدوروق قان ايكيميزده

قان اوُدماغي ائتديق پئشه هر آن ايكيميزده

گوًردوق بيريني داره چكيب آغري ـ ورم ـ چوْر

خوْش گوًرمه‌ديك اوْندان چكيلك يان ايكيميزده

يانديم سنه من، سنده منه دار فناده

اوْلدوق ايكي جيسمه نئجه بير جان ايكيميزده

نيسگيللي‌لرين آغريسي پوْْزدي بيزي ائيله

آسوده بير ائونه يئمه‌ديك نان ايكيميزده

درويش بوُراخانماز سني، سنده اوْنو، بيلدي

آيريلماقي ياردان بيلَريك مان ايكيميزده

آخمايير قانيم

غم ـ كدردن بوْش دَييل بو يئرده بير آنيم منيم

هانسي دردي بيلميرم چكسين يازيق جانيم منيم

قاره باختيمدان سوٍواي گوٍندوز ـ گئجه‌م‌ده قاره‌دير

قاره باسميشلار كيمي قاپ ـ قاره‌دير دانيم منيم

آنلاقيم هر آغريدان بير داش يئييب دم ووُرمادي

بس كي يوْرقون‌دور بو گوٍن آنمير داها آنيم منيم

قان دامارلاردا آخار بير سوُ كيمي داييم آخار

يايدي چوْخدا ايستي آما آخمايير قانيم منيم

بانلاسا واخسيز خوْروز هئچ كس اينانمازدان اوْلوب

اوْل خوْروز تك چوْخ كَسرسيزدير بو گوٍن بانيم منيم

جفا گوًردوم

ائده‌نده ياخشيليق هر يئرده، هر ياندا يامان گوًردوم

دوًنوبدور ياخشيليقلاريم، اوْلوب تير و كامان گوًردوم

توٍكان، بازار آچيب توٍلكو تله يا توْولاما ساتدي

كيمين‌ده اَيله‌شيب قوُرد آختارير هر آن دوُمان گوًردوم

يئييب آرپاني ـ يوْنجاني سوُپا اصلانه دوًنموشسه

قاليب حسرت، كهر آتلار تاپا بيلمير سامان گوًردوم

آتام آتميش بئش ايل دزگاه‌لار اوٍستونده چكيب زحمت

آياغيندا آياق‌قابي قيچيندا يوْخ تومان گوًردوم

دانيب اصلين آتيب يوْردون آدي دوقتور مهندس‌دي

آتاسين سسله‌يير پاپا آناسيندا مامان گوًردوم

كئچن گوٍن

سنسيز منه خوْش گوٍن آغي اوْلموشدو كئچن گوٍن

كوًنلوم غم هيجران ايله دوْلموشدو كئچن گوٍن

پوْزقون گوًروب آغليردي مني كيمسه گوًره‌نده

اوًزومده سوُسوز گوٍل كيمي سوْلموشدو كئچن گوٍن

آغريم نه‌دي بيلميشدي اوْ  كس كيم اوًزو بير گوٍن

بو دردي چكيب ساچيني يوْلموشدو كئچن گوٍن

هردن گوًروكور سنده وفا بير كره ايندي

اوْلموشدو جفا كوًنلونه نولموشدو كئچن گوٍن

چوْخ شوٍكر اوْلا ايندي حياتيم سنله كئچير خوْش

قالميردا ياديمدا نئجه اوْلموشدو كئچن گوٍن

ايسته‌ميرم من

سندن سوْرا بير باشقا نيگار ايسته‌ميرم من

سن ـ سن باغيمين شن گوٍلو، خار ايسته‌ميرم من

يار تك ياناغين قيرميزي ناردان منه خوْشدور

قالسامدا تامارزي نارا، نار ايسته‌ميرم من

عشقين باغينين باغباني‌يم سن ثمريم‌سن

باغچامدا، باغيمدا داها بار ايسته‌ميرم من

گيزلين سوًزومون محرَمي‌سن غمده شريكيم

درديمده شريك اوْلماسا، يار ايسته‌ميرم من

قيوريلميش ايلانلار كيمي ساچين سينن اوٍسته

قوْي سانجا اوْنا محرَمي مار ايسته‌ميرم من

سنسيز قارا كئچدي گوٍنوم آيسيز گئجه‌لر‌دَك

ديگر گوٍنومو تيره و تار ايسته‌ميرم من

عشقين اوْدونا يانسادا عشق ايستيري درويش

دوٍنياده بو اوْددان سوْرا نار ايسته‌ميرم من
آنام‌سان

منيم كوًنلومده جان بسلر بوًيوك درد و بلا سنسيز

آليزلاتسا مني غملر اوْنا اوْلماز داوا سنسيز
چيراغ يانسا گئجه هاردا، صفانين رونقي اوْردا

تاپيلماز هئچ بيزيم ائوده داها بير آن صفا سنسيز

سنين لوٍطفون اوْلا هر آن منه شاميل رياسيزدير

اوُزاق گزدين ريالردن قاليب يالقيز ريا سنسيز
جفا مندن، وفا سندن، خطا مندن، عطا سندن

قبولومدور تاري مندن بير آن اوْلماز رضا سنسيز

سن اوْلدون روٍشوه‌سيز دوْستوم، تاپيلماز سن كيمي يوْلداش

منه اوْلدون قوْهوم ـ قارداش، اوْلار دوًندو يادا سنسيز

يامان گوٍنلرده ياريمسان، آنامسام ايفتيخاريمسان

واريم سن ـ سن، يوْخوم سن ـ سن اوْلار يوْلچو، گدا سنسيز

قاييتماز

هاياندان گلدي ـ گئتدي آي قاييتماز
كئچن گوٍن قوْيدو گئتدي داي قاييتماز
آخار سوُ قايناسا هر آن گئده‌ر يوْل

گئديب اوْلسا بوُلاقلا چاي قاييتماز
عوًمور كرواني يوْلدا هر فصيلده

نه اوْلسا، ياز پاييز قيش ياي قاييتماز
كئچن لحظه كئچير سانما دَيرسيز

اوْلار بارلي، اوْلور سازاي قاييتماز
گلر بير گوٍن عوًمور قدرين آنارسان

دئسن درويش واي عوًمروم واي قاييتماز
گئجه‌دير

يئنه ياغير قوُش باشي داغ باشيندا قارا باخ!

قارقالانيب قايادا گوًر يئتيشيب هارا باخ!

آغ دوْن گئييب دَره‌لر داشلار كوْللار چارداخلار

قار گتيريب قوُشلاري كهليك‌لري زارا باخ!

تاپا بيلمير سئرچه‌دن باغري زَدن‌دير ـ زَدن

زخچه‌لرده اوْنا تاي يامان دوٍشوب دارا باخ!

نه سس واردي نه سَمير «قوُلاغ باتير قوْووروسان»

حددن آشيب آغريلار بيرينه يوْخ چارا باخ!

گوًيده اوُچور لاچينلار آووچولوقا اوًيونور

بوٍلبول ياتيب يوُوادا گلمير سسي كارا باخ!

ايندي هله گئجه‌دير نه اوُلدوز وار، نه‌ده آي

واخسيز خوْروز بانلايير عجب قوْيور بارا باخ!

گئجه اوْلوب ياري جان سوًكوله‌جك دان يئري

كندين خوْروزلارينا اوُمود اوْلوب سارا باخ!
غم يوٍكو

غم يوٍكون چكمك اليف‌دَك قدديمي دال ائيله‌ييب

منله قاره گوٍن دوْغولموش ساچيمي چال ائيله‌ييب

پيس گوٍنون دوْستو گوًرنده پوْزقونام قان آغلادي

خوْش گوٍنون يوْلداشي گوًرجك ناخوْشام حال ائيله‌ييب

ديريليقيم باشدان ـ باشا كاميم‌ده اوْلدو زهرمار

زحمتيم وارليق دادين قارونلارا بال ائيله‌ييب

ايشچي اوْلدوم زالو تك اربابه سوٍردي قانيمي

بير عوًمور وعده وعيدله هئي مني آل ائيله‌ييب

دردلينين دردين بيلر اينسان اگر اينسان اوْلا

موٍشكولات دوٍنياسي چوْخ اينسانلاري مال ائيله‌ييب
گلمير ياديما

گلمير ياديما بير گئجه كوًنلوم گوٍله سنسيز

دوٍشدوم بير عوًمور داغي ييخان موٍشگوله سنسيز

قالميشسادا حسرت گوٍله هر گوٍن گوًزوم اي گوٍل

عالم گوٍل اوْلا باخماز اينان بير گوٍله سنسيز

اوًز گوٍللوقونا ياخشي اينانسان بئله آنديم

مقبول ائده‌سن كيم نه اوْلور بوٍلبوله سنسيز

يانسان بيله‌سن هيجران اوْد ايله نه‌دير آغريم

يانديم فراقيندا نئجه دوًندوم كوٍله سنسيز

كوًنلوم اينانانمير گوًره درويشي كدرسيز

دوُرسون گوًزونون ياشي اوٍزوٍ بير گوٍله سنسيز

اوْلايدي كاش

غميمده شريكيم يار، اوْلايدي كاش

كارسيز حياتيمدا كار اوْلايدي كاش

رقيب ايستر گوًزدن سالا يار مني

بو سوًزلره ياريم كار اوْلايدي كاش

يوْخلوقلا اوًتوشدوم وار دوٍنياسيندا

يوْخلوق دياريمدا وار اوْلايدي كاش

گوٍلو خالقين گوًزونده خار ايسته‌ين

هر كسين گوًزونده خار اوْلايدي كاش

كيم بيزه دار ائديب گئنيش دوٍنياني

اوًزونون دوٍنياسي دار اوْلايدي كاش

آيدينجا گوًرونونر آغلار قارالار

گيزلينده قالاندا جار اوْلايدي كاش

كيم قارا گوٍن ايستيير ساري كوًينگي

اوًزونون بوٍلبولو سار اوْلايدي كاش
كاشكي

كاشكي بير گوٍل ايله باهار اوْلايدي

بير گوٍل اوٍچون باغدا بازار اوْلايدي

هر آچارين علمين آنان اوْلايدي

هر ايشگيلين ديلين آچار اوْلايدي

درمان اَلي آغريلارا چاتايدي

آغري داشين دردلي آتار اوْلايدي

يوْلداشيني يادا سالايدي يوْلداش

يالقيزلاري گئديب تاپار اوْلايدي

ايلقاريني آياقلايان چوْخدو چوْخ

نه اوْلايدي بير دوٍز ايلقار اوْلايدي

هر يوْلچونون يوْلوندا بير اوُمود وار

يوْلسوزدا كاش اوُميدوار اوْلايدي
افسوس
اوْلارسان يار منه سوًز وئردين، هئچ يار اوْلمادين افسوس

قارا يئرده قارا گوٍنلره غمخوار اولمادين افسوس

وفا اومدوقجا من سندن منه روح‌سوز حياتيمدا

وفاسيزلار ديياريندا وفادار اوْلمادين افسوس

آليب آغزين نازين چكديم رياسيز جان ايله ديلدن

رياسيزليق نه‌ديرسه بير خريدار اوْلمادين افسوس

صداقت‌دن ايزين اوْلموشسا كوًنلونده بير اينسانسان

آي اينسان اَيريليقدان سنده بيزار اوْلمادين افسوس

عوًمور داشدي اجل شيشه بولار چاققيسسا قوُرتولدو

ياتيب درويش كيمي غفلت‌له بيدار اوْلمادين افسوس
اوًز اَلين، اوًز باشين

كوًنلوم داريخما وفا اوًنونده جفا گوًردون

آنامدان سوْرا كيمدن ائله بير وفا گوًردون

محبت اَكيب مهنت بيچن يئرده غم يئمه

ياخينلاشدين هر كيمسه‌يه اوْندان ريا گوًردون

اوًزگه ياندي حالينا اوًزونونكو اوْلدو ياد

آغريلارينا يالنيز تانريدان شفا گوًردون

اوًز اَلين، اوًز باشين يوْخ هاراي سنه كيمسه‌دن

اغيار ووُرانمادي يارا ياردان يارا گوًردون

درويشده سنه تايدي ملول اوْلما بير بئله

حياتيميزي باشدان، باشا چوْخ ياوا گوًردون
باخيرسان

سوًيله گوًزه‌ليم نئيله‌ميشم يا نه باخيرسان؟

بيگانه اوْلورسان منه بيگانه باخيرسان

ايللر من ايله دوٍز يئميسن ايندي ايتيردين

داش ووُردون آخير ايندي نمكدانه باخيرسان؟

هر كيمسه ايچه اوًزگه قابيندان بير ايچيم سو

دوٍزدور اوْ اگر عالمه فرزانه باخيرسان

هردن ووُروسان ديل ياراسي كوًنلومه جانا

نه بير دانا، نه يوٍز دانا، مين دانه باخيرسان

درويشيله رفتاريني ائت عدليله اي گوٍل

آل بير سلامين عشقيله جانانه باخيرسان

اينان

وفا قيلمادين عهدينه ائتدين جفا منه

وفا گوًسترديم سنه ائتمه‌دين وفا منه

درمان اوُمار حكيمدن مبتلاي دردي اوْلان

بيمار عشقين اوْلدوم وئرمه‌دين شفا منه

عملي خوْش كئچنه تازاشدان عوًمور آزدي

اينانكي ترسه‌سي اوْلوبدور اكتفا منه

مسكين‌لر آغريسين چكمكدن يوْرقون اوٍره‌ييم

آز قالير بوْيون وئرسين داها استفا منه

اوْ قده‌ر  آغريلار اوًنونده داغ اوْلموشام

داغ بوْيوندا آغري گلير كم ارتفا منه

درويشين آرزيلار ائوينده گوًزله‌ييرسنمي
بو فيكيرده ماحالدي اوْلا انتفا منه
وصلين اوُميدي

سنسيز اوٍره‌ييم دوًزموري بير كوًرپه اوُشاق تك

وصلين اوُميديله غمينه خوْشدور اَييلمك

ايستير دوْداغيم بير كره گوٍلسون غم ائوينده

غم دوٍرتور اوًزون تئز گوًزه سوًيلر نه‌دي گوٍلمك

هردن توُتولور كوًنلوم ائله غملي بوُلوددَك

موٍشگول اوْلوري اوًزگه‌لره آغريمي بيلمك

هر گوٍن ياغيري غم ياغيشي ديده‌لريمدن

اوًز ياريما زيبنده‌دي گوًز ياشيمي سيلمك

گل ـ گل اوُميديم سندن اوًتور گوًز يوْلا تيكميش

درويش گوًزو چوْخ خوْشدي بو اوُميده تيكيلمك

تاپيلماز
قان آغلا كوًنول دردينه درمان‌دا تاپيلماز
باشسيز ائوينه بير گئجه مهمان‌دا تاپيلماز

قارنين آج، اَلين اوْلدو خمير دوًزدا داريخما

ايمان كانيسان هئچ دئمه ايمان‌دا تاپيلماز

هر گوٍن چوًره‌ك آردينجا كهر آت كيمي چاپدين

آرپا سوُپانينكي سنه سامان‌دا تاپيلماز

وئردين بيرينه سوًز دانيسان‌دان نه‌دير عيبي؟

غم ائيله‌مه دوٍز عهديله پيمان‌دا تاپيلماز

يوٍزمين توٍمنه فاستونيِ انگليس آلدين

بير يئرده‌كي بئزدن لوٍته توُماندا تاپيلماز

دوٍنياني توٍتوب ظوٍلم و ستم، جور و جفا كفر

بير ايندي بوُلار حضرت رحماندا تاپيلماز

مردي ييخيب، مرده وئريب اوٍز بو زمانه

كوْراوْغلو نبي سام و نريمان‌دا تاپيلماز

حقّي دانيب حق اوًلدوروب اوْلموشسادا قارون

يوْر ـ يوْلچودا بيلمير ايكي توماندا تاپيلماز

اَيري چوْخ اوْلان يئرده حيات درويشه مان‌دير

بير يئرده ياشار كيم اوْرادا مان‌دا تاپيلماز
سال يادا

سنسيز گوٍنوم كئچير آه و زار ايله

بوٍلبولم آرام يوْخ گوٍلعزاريله

يئديگيم ـ ايچديگيم زهر اوْلور اينان

ياشاييش اوًلودور زهرماريله

قيش ائدير وصليندن نااوُميد مني

گوٍللـه‌نير اوُمودوم ايلك باهاريله

گوًزلريم قاپيدا، قوُلاغيم سسده

عوًمرومو كئچيتديم اينتيظاريله

سنين گوٍنون كئچير بيلميرم نئجه

سنسيز كوٍسولموشم روزيگاريله

هيجران غمي چكر عاشيقي دارا
گل قوْيما آسيلام بئيله دار ايله

كوًنلومو داغلايير آيريليق اوْدي

هئچ كيمسه يانماسين بئيله ناريله

درويشي سال يادا سوْروش بير حالين

سنسيز كئچير گوٍنو آه و زاريله
گوًزوم

آختارير سني، سندن اوًتور حسرت چكن گوًزوم

قاليب قاپيدا اينتيظاريله قان ـ ياش توًكن گوًزوم

هر يوْل باغليدير اوُمود يوْلوندا يوْلچودور هله

بو گوٍنوم حدر كئچدي صاباحا گوًز تيكن گوًزوم

ياشيل باغيمدا گوٍللر ايچينده يئرين بوْشدي ـ بوْش

اوًزگه گوٍل اوٍچون اوْلماز يئرينده ائو تيكن گوًزوم

اوْلانماسادا گوٍنونده گوٍنش گئجه‌سينده آي

بيلير كي هيجران غمي ائدندي بئل بوٍكن گوًزوم

وئرمه نصيحت درويشه اوًلدو واردي، دوًندو يوْخ

گوًزله‌يير سني عوًمري نه قدر وار ايكن گوًزوم
نه خوْشدور

سن كيمي گوًزه‌لده وفا اوْلورسا، نه خوْشدور

بيمار عشق اوٍچون صفا اوْلورسا نه خوْشدور

وصل يار اوٍچون اوُميدين نهالي بار وئره‌ر

ايستكلي ياردادا جفا اوْلورسا نه خوْشدور

يازدا بير گوٍل تاپيلماز كي صفاسي اوْلماسين

پاييز گوٍلونده‌ده صفا اوْلورسا نه خوْشدور

مرام عشقيده اوًلدو وار، آما دوًندو يوْخ

جاني وئرمگه اسعفا اوْلورسا نه خوْشدور

عشقين قوُماريندا اوُتوزان كيمدير؟ اوُتان كيم

هر بيرينه درويش رضا اوْلورسا نه خوْشدور

محبّت اوًلكه‌سينده

سن محبت اوًلكه‌سينده شهرياريمسان آنا

واريله يوْخ دوٍنياسيندا، هر نه واريمسان آنا

غم كدرلر لشگرين هر آن سوٍرنده اوٍستومه

طاقتيم‌سن، قوُدره‌تيم‌سن، همده ياريمسان آنا
اوْلموسان عوًمرون بوْيونجا روٍشوه‌سيز دوْستوم منيم

پيس گوٍنون دوْستو كيمي جاندان ياناريمسان آنا
قاره گوٍنلر قوْيمادي قالسين قارا، قاره ساچين

آزما چوْخ سن‌سن يئنه موٍشگول آچاريمسان آنا

هر يانا گئتديم قاييتديم تئز يا گئج گوًردوم سني

دوُرموسان دوًنگه بوُروخدا اينتظاريمسان آنا

سن حياتين عالمينده مؤعتبرسن هر كسه

تا وارام، وارسان منيمده ايفتيخاريمسان آنا

هر كوًنول درويش اوًيوندو بير كسه سنده دئدين

ايفتيخاريمسان آنا، چوْخ ايفتيخاريمسان آنا

نه بيليرسن

سنسيز اوٍره‌ييمده نه خبر وار، نه بيليرسن؟

هر گوٍن ائويم اوْلموش غمينه دار نه بيليرسن؟

گوٍلگون دوْاغين، گوٍل ياناقينلا مني ياندير

يانماق نئجه‌دير؟ اي ياناقي نار نه بيليرسن؟

آيسيز گئجه‌مه تايدي، ساچين قاره گوٍنومده

بو قاره‌دي، بو آغدي، اوْدا تار نه بيليرسن؟

باش ـ باشه چاتيبدير قمه‌لردَك ايكي قاشين

مين ـ مين اوْ قمه‌لرله اوًلن‌ وار نه بيليرسن؟

گوٍلسن، گوٍلوسن باغچا، بوٍلبول سنه حئيران

شايدده اوًله ‌سندن اوًتور سار نه بيليرسن؟

حوٍسنونده نه وارسا گليري هر گلنه خوْش

عيبينده اوْلارسا، اوْلاجاق جار نه بيليرسن؟

گوًزون دوٍشه بيلمز اوْلا ايراديله عيبي

كافر اوْلا درويش يا كي ديندار نه بيليرسن؟

سنسيز

سنسيز منه دوٍنيانين ائوي بير قازامات‌دير

گوٍنلر بير اوُزون ايلدي، دقيقه‌م‌ده ساعات‌دير

سنسيز بئچارا كوًنلوم اوْلوب غملره بير ائو

غم كرواني بو يئرده گليب منزيله چات‌دير

سنسيز بو قارا گوٍنده منيم بير اوُمودوم يوْخ

سنله ياشاييشدا آجيليق بالدي ـ نابات‌دير

سنسيز كامان ائتميش بئليمي غم يوٍكو گل ـ گل

غم‌دير كي قارا تئللريمي قاردَك آغات‌دير

غم لشگريني قوْغماق اوٍچون اَل بير اوْلاق گل

غم‌دير بئچارا درويشي دوٍنياده قوْجات‌دير

گئديب اَلدن

عشق اوٍسته منيم دار و نداريم، گئديب اَلدن

بيهوده اوْلوب ليلي، نهاريم گئديب اَلدن

بو روزگارين گوٍللو باهاري منه هر ايل

گوًردوم كي خزان اوْلدو باهاريم گئديب اَلدن

هر كيمسه منه دوًز دئدي آغري قاباغيندا

دوًزدوم اوْ قده‌ر صبر و قراريم گئديب اَلدن

شمع‌دَك يانيرام، اوْدلانيرام چاره تاپيلمير

آسان دَييلي چوٍنكي نيگاريم گئديب اَلدن

درويش اوٍره‌ييم آيريليقيندان قانا دوًندو

تابيلدي منيم چشم خوُماريم گئديب اَلدن

اوْلماز

عشق اوْلماسا، عاشيق اوٍره‌يينده دوًزوم اوْلماز

عشق اهلي بيلير قوره دوًزومسوز اوٍزوم اوْلماز

عاشيق‌لره نوُش اوْلدو يارين ناز و عداسي

اوًزگه نازيني چكمگه اوْندا دوًزوم اوْلماز

ياريم قوْشولوب اغيارا، يار آختاريرام من

يار، يار اوْلا باشقا بيريسينده گوًزوم اوْلماز

من اوْلماسام عشقيمده صداقتلي بير اينسان

دوٍز اوْل دئمگه ياريما ديگر اوٍزوم اوْلماز

گل سوًيله‌مه درويشينه عشقينده يالانسان

گر اوْلماسام عاشيق اوٍره‌ييمده كوًزوم اوْلماز

شيريندير

مجنونلارا اوًز سئوگيلي ليلاسي شيريندير

وامق گوًزونه همشه عذارسي شيريندير

عشق ايله كئچن لحظه‌لري سانما حدردي

عشقين يوُخوسو دوْغروسو روًياسي شيريندير

عشقين يوْلونون داغ ـ داشي فرهاده گلر خوْش

بو يوْلدا كيمين وار سر و سوداسي شيريندير

اصلي يوْلونا گئتدي كرم‌ده كوٍله دوًندو

كوًز اوْلسادا هر كيمسه آليشماسي شيريندير

عشقين يوْلونون يوْلجوسونا قوْرخو ياراشماز

ساغ ايسته‌سه اوًز باشيني پرواسي شيريندير

آختاريرام

بير غزل يازماق اوٍچون چوْخ بهانه آختاريرام
سوًزلريم عشقين اوٍچون اوْلسون افسانه آختاريرام
يازام ائل درديني ايستر اوٍره‌ييم يوٍز كيتابا

بئيله ظن ائيله‌مه كيم عاشيقانه آختاريرام
باخيرام هر كسه كوًنلوم سيخيلير اوًلكه‌ده چوٍن

اوْردا گوٍلمكدن اوًتور بير نيشانه آختاريرام
دزگاه اوٍستونده اوْتوزبير ايل اوْلار گوْر قازيرام

بير قاريش يوْخدو يئريم سانكي خانه آختاريرام
پوْزولان تئل كيمي پوْزقوندو حاليم درويشه تاي

بو پوْزولموش تئل اوٍچون بيرگه شانه آختاريرام
همنفسيم يوْخ

سندن ايره‌لي دوٍنيادا بير اوزگه كسيم يوْخ

غم سالدي آياخدان مني، بير همنفسيم يوْخ

بوٍلبول بوُنا خوْشدورسا راحاتدير قفسينده

ايللردي قفسده ياشاييرسام قفسيم يوْخ

عشقيم ديله‌ييم، ايسته‌ديگيم سوًيگولوسن سن

بو اوٍچ دانادان سوْنرا اوٍره‌كده هوسيم يوْخ

ايستر اوٍره‌ييم عالم ائشيدسين سنه بندم

داوود سسي ايستر اوْنا افسوس اوْ سسيم يوْخ

درويشه داياقسان ياشاييشدا اوْنا بسدير

سنسيز اوُمودوم يوْخ، پناهيم يوْخدو، كسيم يوْخ

لوٍطف ائيله

عشقين‌له منيم وارليقيمين چوْخدو صفاسي

هر آن ديليمين خوْش گليري شور و نواسي

سنسيز غم ايله قوْل ـ بوْيونام هر گئجه، گوٍندوز

لوٍطف ائيله اينان يوْخ سوًزومون رنگ و رياسي

باخما منه بير بوْللو وفا گوًستريسن ـ سن

دوٍنيا كيمي هئچ بير گوًزه‌لين يوْخدو وفاسي

ايستييرديم اوْلا تك‌ليقيمين دردينه درمان

وصلين نئجه يالقيزليقيمين اوْلدو دواسي

جاندان مايا قوْيدوم سنه آسان دئمه چاتديم

زحمت‌له گله هر نه اَله جاندي بهاسي

فرهاد داغي قازماق‌لا صداقت يوْلو گئتدي

دوٍزگوٍنلوغونان چوْخلارينين يوْخدو آراسي

عشقين‌ دَليسي درسيني مجنوندان آليبدير

بو درسي آنار اوْلسا كيمين جيزما قاراسي

درويشه پاي

گوٍلسن گوًرورم گوٍللره تايسان، سنه قوُربان

قاره گئجه‌لرده منه آيسان سنه قوُربان

هر گوٍن ياشاييش مئيدانينين عسگري اوْلسام

بو جنگيده اوْخسان، منه يايسان سنه قوُربان

قيش گوٍنلري كوًنلومقيزيشير سنله بو يئرده

قلبيمده يازيمسان، همي يايسان سنه قوُربان

خوْش لحظه‌لريم سنله گوٍلوب، سنله قوُتاردي

سوْن گوٍنده بئله سن مني سايسان، سنه قوُربان

پاي بوًلدوله مجنونلارا ليلاسي يئتيشدي

كاش سنده گوًرم درويشه پايسان سنه قوُربان
آغري نه‌دير؟

سنسيز منه گئن دوٍنيا، داراشليق قازامات‌دير

غم گوٍللـه‌لري كوًنلومه ساري آتا ـ آت‌دير

ذهنيم ايتيريب واختيني بيلميز نه زاماندير

كئچدي گئجه ـ گوٍندوز نئجه بيلمم نه ساعات‌دير

منله اوٍره‌ييم قوورولوري درديله غمده

سن بيلمه‌ميسن آغري نه‌دير، غم نئجه زات‌دير

صوًحبت ائله‌ييرديم اوٍره‌ييمله دئدي قوْرخماز

هر كيمسه‌ده درد اوْلسا بيزيمكي نئچه قات‌دير

يالنيز ائديرم آرزي اوْلا دردلره درمان

گل ـ گل بئچارا درويشي آمالينا چات‌دير

يوْققوش ـ يئنيش

عشقين اوْخو كوًنلومده يارالديبدي ياراني

بو ياره آخير اوًلدوره‌جك، من بئچاراني

يالقيز اوٍره‌ييم غم قوْشونيله دوًيوشنده

آرزي ائديري يار تك اوْل آرخا دوُراني

گئتدي دئدي دوًز وصليمه مايل اگر اوْلسان

كارلي دوًزوم ايستر، ائله‌سين حالو قوْراني

اولده عزيز توُتدي مني عشقيمي آندي

هئچ بيلميرم ايندي نه اوْلوب قيردي آراني

دوْستومدي منيم كيم اوٍزومه گوٍلدو اينانديم

افسوس كي ساليب، چيخمادين اول لحظه، سوْراني

هر نه چكيرم ساده اوٍره‌كدن چكيرم من

آواره قوْيوب عوًمرو بوْيو من آواراني

هر كيمسه‌يه كوًنلوم‌له اينانديق بيزي سيخدي

قوْيدوق يارين عشقينده يئنه بيز بو باراني

يوْخ بيزده گوٍناه باختيميزي قاره باسيب‌دير

گوًگدن كي بلا كئچدي توُتار بختي قاراني

يئل اسدي ييخار سئرچه‌ني، شاهينه باتانماز

سئلده آپارار بيرگه قارا گوٍنلو ساراني

طالع كيمه يار اوْلدو اوْ مقصودينه چاتدي

يار اوْلماسا، چوْخ آزدي قضادن قوُتاران

اوْل كس كي صداقت نه‌دي بيلدي، پاراسيزدي

قارون اوْلوب هر كيم كي بيلير تانري پاراني

درويش قيناما اگري فلكدن نه گوًرورسن

سانكي دَوه اوٍسته بوٍوه سانجار فقراني

يوْققوشدي، يئنيشدي باشا ـ باش دوٍنيا داريخما

يايدا گوٍنشي، قيشدادا وار قاري ـ بوْراني
عشق اهلي

عشقه پابند اوْلماغين يوٍزلر غم و غوغاسي وار

عشقيده چاتماز ويصاله هر كسين پرواسي وار

عشقين آللاهي يارالديب عاشيقي، عشق ايله چوٍن

عالم عشقين بير اوًزگه عالم و دوٍنياسي وار

عشقي تفسير ائيله‌مك فيكر ائيلمه آسان اوْلا

فيكرين ايشلت گوًر نئجه عشقين درين معناسي وار

اصلي عشق ايله كرم‌لر اوْد توُتوب دوًندو كوٍله

عشق ايله مجنون اوْلار هر كس اوْنون ليلاسي وار

عشقينين درويشي‌يم، جانا ترحم قيل منه

وصلينه چاتدير مني، باشيمدا جان سئوداسي وار

دوًزوم يوْخ

سندن سوْرا بير سئوگولو جاناندا گوًزوم يوْخ

چوْخ دوًزموشم هيجرانينه رحم ائت، دا دوًزوم يوْخ

سيخديم بئچارا كوًنلومو صبريله اوًتوشسون

دوًزسون يئنه‌ده بيرده دئيَم واللاه اوٍزوم يوْخ

گر ايختياريم اوْلسا اليمده دوًزه‌رم چوْخ

كوًنلوم دوًزه بيلمير دوًزه بيلسم كي سوًزوم يوْخ

گوًزلور نيارام گوًزلريم هر گوٍن سني گل ـ گل

سندن سوْرا بير اوًزگه‌ده دوٍنياده گوًزوم يوْخ

درويشي كاباب ائيله‌دي هيجران اوْدي هر گوٍن

اوْندان سوْرا جيسميمده كاباب اوٍسته گوًزوم يوْخ
اَلدن گئديب

اي كوًنول گل آغلاشاق، جانانه‌ميز اَلدن گئديب
مئي وئره‌ن يوْخ، ساقي مئيخانه‌ميز اَلدن گئديب
سوًيله‌سن من آغلاييم، من سوًيله‌ييم بير آغلا سن

ديده‌ميز قان ياشليدير پيمانه‌ميز اَلدن گئديب
نوباهار اوْلموش خزان، شن باغچالاردا گوٍل سوْلوب
باغچاميزدان بوٍلبول مستانه‌ميز اَلدن گئديب
پيتلاشيق تئل‌دَك پريشان ائيله‌ييب هيجران بيزي

قالماييب پوْزقون تئل اوٍسته شانه‌ميز اَلدن گئديب
آغلاماقداندا بيزه بير بهره يوْخ درويش داها

عوًمروموز افسانه‌دير افسانه‌ميز اَلدن گئديب
نه قدير؟

كوًنلوم نه قدير ناله و افغان ائده‌جكسن؟

باغريم ائويني درديويله قان ائده‌جكسن؟

من آه و زار ائتديكجه پريشان اوْلاجاقسان

سنده مني آهينله پريشان ائده‌جكسن؟

منسيز بيري بير دردين اوٍچون اوْلموري تسكين

سن ـ سن پوْزولان حاليمي سامان ائده‌جكسن

سنسيز منه منسيز سنه يوْخ دوْوروچو همدم
يالقيزليقيما هر وعده درمان ائده‌جكسن

آيريلماقيميز يالنيز اوًلن كوٍنده‌دي بيلديم

اوْندا داها درويشيني باشدان ائده‌جكسن

وفانين بازاري

قان اوْلدو كوًنول يار سيتمكارين اَليندن

آسوده‌دي اينسان صيفت اغيارين اَليندن

گوٍلدوم اوٍزونه وئرمه‌دي اوٍز بير منه نئيليم

آغلاتدي مني بير بئله رفتارين اَليندن

قيسليقدي محبت‌لرين افسوس كي جوابي

اوْ يئرده‌كي گوٍن گوًرمه‌دي گوٍل خارين اَليندن

غم ائيله‌مَرم ياردا اگر مهر و وفا يوْخ

كيم كارلي وفا گوًردو، وفادارين اَليندن؟

چوْخداندي وفانين بازاري ياخشي كاساددير

غملي دَييلم ايندي اوْ بازارين اَليندن

درويشه دئديم هر نه‌دي يارين ائله حوًرمت

قان اوْلسادا كوًنلون اوْ جفاكارين اَليندن

يوْخدو ـ يوْخ
غم گوٍنو غمخواريم اوْلان يوْخدو ـ يوْخ
دوْوروچو ديلداريم اوْلان يوْخدو ـ يوْخ
كوًنلومه مين ياره ووُران چوْخدو ـ چوْخ

آغريما عطاريم اوْلان يوْخدو ـ يوْخ
سيرريمي فاش ائيله‌مَرم هر كسه

محرم اسراريم اوْلان يوْخدو ـ يوْخ
غم يئمه‌رم خالقيم اوْلوب يوْلداشيم

سوًيله‌مَرم ياريم اوْلان يوْخدو ـ يوْخ
اوْلسا گوٍناهيم بير اوْدور درويشم

يوْخ زاماني واريم اوْلان يوْخدو ـ يوْخ

دوًزمور بو كوًنول

گوًزه‌ليم گل داها هيجرانيوه دوًزمور بو كوًنول
لوٍطف ائديب، رحم ائله جانانيوه دوًزمور بو كوًنول
گئجه‌ني صوٍبحه كيمي ياتماميشام آغريم چوْخ

ايذن وئرسن گَلَرم يانيوه دوًزمور بو كوًنول
نه وفا عهدينه قيلدين، نه وفا عاشيقينه

بوُ يالان عهديوه پئيمانيوه دوًزمور بو كوًنول
دوًزوم اوْلسا قوْرادان حالوا بيشر آنلاميسان

بيليمرم كي نييه هيجرانيوه دوًزمور بو كوًنول
نذر و احسان ائله‌دين درويشه بير باخماقي سن

يوُبانا نذرينه، احسانيوه دوًزمور بو كوًنول
بيچاره كوًنول

بيچاره كوًنول دردين اوْديله يانار اوْلدو

پروانه كيمي اوْد نه‌ييدي اول قانار اوْلدو

قاره گئجه‌لر شمعه دئدي درديني هر آن

هر درماني اوْددان سوْرا ياري دانار اوْلدو

دردين بيليرم بللي دَييل سايي ـ حسابي

ظنّيمده اوْنون درديني مين‌بير قانار اوْلدو

اكديم اوٍره‌يينده توْخوم اي دل بير اوُموددان

حئيف اوْلسون اوْنوندا توْخومو قوُتدانار اوْلدو

درويشه يامان گوٍنده يانان يانميش اوٍره‌كدي

بيچاره اوْدا دردين اوْد ايله يانار اوْلدو
ساده‌ليگيندن
كوًنلوم نه اوٍچون هر يئتنه يار اوْلوسان سن؟

بير يار جفاكاره، وفادار اوْلوسان سن

هر كس كي غمين چكدي، غمين كاش كي چكئيدين

چوْخداندي غمين چكمزه، غمخوار اوْلوسان سن؟

اول كس كي جفا ايله، وفا فرقيني آنمير

سوًيله نه اوٍچون، كيم اوْنا ديلدار اوْلوسان سن؟

هر ايش گليري باشيوا اوًز ساده‌ليگيندن

مين حوْققا گوًره‌ندن سوْرا بيداد اوْلوسان سن

يوٍز يوْل گره‌ك اوًلچوب بيچه‌سن آخيري بير يوْل

درويش كيمي يوْلدان كئچنه يار اوْلوسان سن

بو يئرده

سندن سوْرا يوْخوم‌دور بير آشينا بو يئرده

ييخسين مني كدر ـ غم اوْلما رضا بو يئرده

بيمار عشقين اوْلدوم سندن عنايت اوْلسون

سنسيز بيري تاپيلماز وئرسين شفا بو يئرده

آغريملا سن تانيشسان بير كيمسه يوْخدو بيلسين

آغري دوٍشونمه اولموش بير انتفا بو يئرده

اوْدلار ديارينين يوْخ ووُرغونلاريندا درويش

كيم آزجانا قاتيلسين عشقه، ريا بو يئرده
دَلي جئيران

داغلار گليني اي دَلي جئيران خبرين وار؟

هر اوْوچو اوْلوب حوٍسنووه حئيران خبرين وار؟

هر دوًنگه‌ده بير ييرتيجي كارلي تله قوُرموش

آت اوْلموش اوْنون همده كي مئيدان خبرين وار؟

توٍلكو، جاناوار حسرت ايله گوًز يوْلا تيكميش

بلكه سني سالسين توْرا هر آن خبرين وار؟

اوْلموشسا هوُشون باشدا اگر يوْخ نيارانليق

يقين كي بلا دفع اوْلار آسن خبرين وار؟

اورماندا بوْيون كيم كيمه‌دير گوًزله آمان‌دير

هر بير دَره‌ده اوْوچو توًكور قان خبرين وار؟

درويش مئشه‌نين آللاهي وار، سلطاني واردير

بير گوٍن ائده‌جك عدليله ديوان خبرين وار؟
گئجه‌لر

سنسيز ائتديم غم هيجرانينه عادت گئجه‌لر

ياتمادين بير كره بوُ درديله راحت گئجه‌لر

قوُلاغيم سسده، گوًزومده قاپيدا چوْخ نياران

اوٍره‌ييمده توًره‌دي سانكي قيامت گئجه‌لر

گوًزوم حسرتده گوٍنوز قالدي سني گوًرمك اوٍچون

گوًزله‌مكله عوًموروم اوْلسادا غارت گئجه‌لر

دوًيدوم آللاه قاپيسين وصلينه چاتماخدان اوًتور

اوُمود اوْلدوم كرم ايله وئره حاجت گئجه‌‌لر

آچار عشقين قاپيسين مجنونا عشقين تاريسي

درويش ايستر تاريدان بئيله عنايت گئجه‌لر

درويشين ياري

يار كوًچوبدور اوْباميزدان، داها يارسيزلاميشام

كوًنلومون وار ـ يوْخو گئتميش بادا، وارسيزلاميشام

عشقيمين گوٍل ـ چيچه‌يي گوًر نه فراقيندا سوْلوب

باهارين شن چاغي اوًلكم‌ده باهارسيزلاميشام

آرخايين اوْلموشودوم بار وئره‌جك عشق باغي

باغچاسيندا حياتين بئيله‌‌كي بارسيزلاميشام

دَن ساليب ساچلاريما عشق و اوُميد آرزي غمي

اوُجا داغ زيروه‌سييم سانما كي قارسيزلاميشام

درد اليندن چاليرام هر گئجه غم ماهنيسيني

تاري سينميش بير عاشيق‌دَك دئمه تارسيزلاميشام

عار گلير درويشه ياري گزه اوًزگه اوْباني

بئيله فيكر ائيله‌مه عارسيز كيمي عارسيزلاميشام

يوْخ

سندن سوْنرا جانا داها دوٍنياده كسيم يوْخ

آغريله كدردن سوْنرا بير همنفسيم يوْخ

روحوم قفس ايچره داريخير قوُش كيمي سنسيز

ظن ائيله‌مه بئيله اوًزومونده قفسيم يوْخ

سن ـ سن منيم ايستكلي نيگاريم، اوٍره‌ييمده

عوًمروم بوْيو بير اوًزگه‌دن اوًتري هوسيم يوْخ

غم لشكري هر آن يوٍگورور اوٍستومه سنسيز

يارديم ائله‌ين بير مني فريادرسيم يوْخ

هر كيمسه‌لرين كيمسه‌ي وار درويش اينانميش

سندن سوْنرا دوٍنياده منيم اوًزگه كسيم يوْخ
عشقين گوٍلوستانيندا بير گوٍل سنه تاي اوْلماز

قاره گئجم‌ده سن تك اوُلدور اوْلماز ـ آي اوْلماز

بير مئيخانا مئييندن مئي چوْخدو گوًزلرينده

افسوس كي مندن اوًتري بير داملاسي پاي اوْلماز

هر كيپريگينده بير اوْخ توُتموش مني نيشانه

اوْخلاره يارديم اوْلموش قاشين كيمي ياي اوْلماز

بالدان شيرين دوْداغين جانسيز حياتا روُحدي

بئيله حيات اوْلورسا سانكي عوًمور زاي اوْلماز

لوٍطفونله درويشينده اوْلماز حياتي روُحسوز

هفته اوْلماز، گوٍن اوْلماز، ايل اوْلمازمي آي اوْلماز

گلمه‌دين

عوًمرون يازي خزانه دوًندو گلمه‌دين

گوٍلوم چيچه‌ييم تيكانه دوًندو گلمه‌دين

يانديردي سوُسوزلوق باغيمي بوْستانيمي

سوُسن سوٍنبولوم سامانه دوًندو گلمه‌دين

لحظَم دقيقَم ساعاتيم گوٍنوم آيلاريم

حياتيم بوٍتون يامانه دوًندو گلمه‌دين

قوُشباغي ياغدي ساچيما قوْجاليق قاري

بوْيوم ـ بوُخونوم كامانه دوًندو گلمه‌دين

يوْلوندا گوًزوم كوًنلومده يئرين وار هَله

درويش هماندي زمانه دوًندور گلمه‌دين
گئجه‌ميز

ياريدان گئجه كئچيب‌دير سحره داها قالير آز

نه قده‌ر اوْلورسا اوْلسون بو گئجه اوْنون كئفي ساز

بئله كي خيال ائديردي قالاجاقدي تا قيامت

بو فيكيرده‌ن اول گره‌ك‌دير دا ياواش ـ ياواش كئچه واز

آرخاييندي چوْخ گلنمز گئجه‌نين چيخاري يوْخدور

گله‌جكدي گوٍندوز آما نازليلار كيمي ائدير ناز

هانسي بير گئجه سحرسيز باشا عوًمرونو وئريبدير

بئله جهل اوْلورسا كيمده اوْنون علميله كوًكون قاز

گئجه دان اوْلاندا درويش گوًزله چيخماسين ياديندان

قارا بخت ايچينده اوْلدو گئجه‌ميز نئجه اوُزون ياز
اوُزون گئجه

اوُزون گئجه؛ قارا گئجه، آي گئجه

سنده نه اوُلدوز وار، نه‌ده آي گئجه

قارا بوُلود سنه يارديم ائديردي

آما اوْنون عوًمرو اوْلور زاي گئجه

سنده، قاراقيشدا، قارا گوٍنومده

بو اوٍچونه توُش گلنه واي گئجه

هر كيمسه‌نين ياشاييشدا پايي وار

سنده اوْلدون منيم اوٍچون پاي گئجه

دوُران سوُلار ترپنمه‌دن قوْخويار

شوٍكور اوْلا آخير چئشمه ـ چاي گئجه

جيرتدان آييق، اوُلدوز آييق، من آييق

گوًستر بيزه هاياندادير پاي گئجه

يوْرقان باسيب ياتانلاري گوًر نئجه

آييلمازلار توْپدا ووُرسا هاي گئجه

فيكر ائديرسن گوٍنش، اوُلدوز آي اوًلوب

آت باشيندان بو خيالي داي گئجه

دان اوُلدوزو چيخسا، سني ييخاجاق

لحظه‌لري، ساعات‌لاري ساي گئجه

هانسي گئجه دان‌سيز اوْلوب دئه بيليم

آز قاليري سحريوه آي گئجه

بوُلدو

قارا بوُلود، آغ بوُلود

باغيميزا، ياغ بوُلود

بلكه اوْلا آغاج‌لار

داماغلاري چاغ بوُلود

گوٍله دوًنه، قوُنچالار

ياشيل اوْلا باغ بوُلود

سوٍنبول سوُسوز قالماسين

اوْلسون گوٍنو آغ بوُلود

سن بو باغا ياغماسان

قالماز چيمن ساغ بوُلود

لاله ياغيش گوًرمه‌سه

كوًنلو اوْلار، داغ بوُلود

سنسيز يانار كوٍل اوْلار

تارلا دره داغ بوُلود

گوًزلييري يوْلووي

بوْستانداكي تاغ بوُلود

تاريم

سنسيز كوٍلم، توْپراغام هئچَم، هئچ زادام تاريم

سندن سوْرا يوْخ بير كيمسه اوْلسون منيم ياريم

گئجَم‌ده آي اوُلدوز، گوٍنوزومده گوٍنش سن‌سن

وارليقيمدا دوٍز يوْخسوللوقومدا هر نه واريم

ياراتميسان مني توْپراقدان سوُدان ذره‌دن

كارسيز اوْلوردوم سنسيز، يئنه سنسيز يوْخ كاريم

كريم‌سن، حكيم‌سن، قادرسن، عادل‌سن رحيم

بو حساب‌لا گوٍل اوْلاجاق جهنم‌ده ناريم

اي وارليقيم پناهيم داياغيم اوُمودوم هو

درويشه تاي گوًز تيكميشم سنه هر آن تاريم
كوًنلومون آغريسي

كوًنلومون آغريسي سنسيز دوٍزه‌لنمز پري گل

غمين ائتميش جانيمي بيرگه سوٍموك ـ بير دَري گل

سانكي ووُرقونلار اوٍچون بير گئجه هيجران ياراماز

آيريليق هئچ كيمه گوٍن آغلاماييب‌دير بري گل

اوًزگه‌دن يوْخدو هاراي باغلاما بئل اوًزگه‌لره

گوًزومه گوٍن، باشيما تاج، ديليمين ازبري گل

توْولادين وعده ـ وعيدله مني ياخشي سريدين

رحم قيل عاشيقينه بير اوْنو آزجا سري گل

نئيليم؟

وفادار اوْلدو شوٍكر اوْلسون وفادار اوْلمادي نئيليم؟

ياريم يار اوْلدو شوٍكر اوْلسون گليب يار اوْلمادي نئيليم؟

كوًنول وئرديم اوْنا آلسين صفاي عشق ايله مندن

خريدار اوْلدو شوٍكر اوْلسون، خريدار اوْلمادي نئيليم؟

كمند زوٍلفونه دوٍشدوم بو اوميدله اوْ دا من تك

گيرفتار اوْلدو شوٍكر اوْلسون، گيرفتار اوْلمادي نئيليم؟

وئريب سوًز قالسين عهدينده قالار قالماز بيلير تانري

دوٍز ايلقار اوْلدو شوٍكر اوْلسون، دوٍز ايلقار اوْلمادي نئيليم؟

ياتيب‌دير خواب غفلتده اوْنا باخديم بوُنا باخديم

اوْ بيدار اوْلدو شوٍكر اوْلسون بو بيدار اوْلمادي نئيليم؟

اوْلوب درويش اوٍچون آرزي اوْنون كوًنلونده يئرلشمك

سزاوار اوْلدو شوٍكر اوْلسون، سزاوار اوْلمادي نئيليم؟

دَلي جئيران

داغلار گليني، آي دَلي جئيران سنه قوُربان

حوٍسني ائله‌ين آوچونو حئيران سنه قوُربان

هوٍدورقا يالار، گوًي مئشه‌لر، چوًلد سنين‌دير

مسكن‌دي سنه اوًلكه‌ميز ايران، سنه قوُربان

داغ ـ داشدا قاليب، داغدا ياتيب، باغدا گزيرسن

داغ ـ باغدا بوٍتون سوًيگولو جانان، سنه قوُربان

قافلان كيمي آولاقي آليب باشينا آوچو

غم ائيله‌مه قالماز بئله دوًوران سنه قوُربان

چوْخلو قوُرولوب سندن اوًتر داغدا دوُزاقلار

آخير اوْلار آوچو ائوي ويران، سنه قوُربان

«درويشي» گوًروب قاچما اوُزاق، گل بري قوْرخما

گل ـ گل دَلي جئيران سنه قوُربان، سنه قوُربان

ياخشيلاردانسان

جهاندا هر اوُتانمازدان اوُتانسان، ياخشيلاردانسان

يالانچيني، يالاني دوٍز اينانسان، ياخشيلاردانسان

دايانماز بير يئره سرو خرامان موًره تك، سانما

مووون شأنينده هر يانه دايانسان ياخشيلادانسان

اوُزاق گزدين ريالردن سنه كيم ساخلادي حوًرمت

ريا رنگينه هر آندا بوْيانسان ياخشيلاردانسان

آنيب آنديرسان آنمازلار آنانمازلار نه سن نه يوْخ

پيسي يا پيسليگي ترسه آنانسان ياخشيلاردانسان

اوْيانسان گنج چاغيندا داها سندن پيسي اوْلماز

ياتيب يئتميش ياشيندا گر اوْيانسان ياخشيلاردانسان

اوْلورسان غئيرت و عارين، وارين يوْخسا ده‌يرسيزسن

وارين وارسا، اگر عاري آتانسان ياخشيلاردانسان

يئسن دوُز، دوُز قابين سينديرماسان سندن خاخول اوْلماز!

دوُزو، دوْستو، نمكداني دانانسان ياخشيلاردانسان!

قزيل ساتدين قيزيل آلدين عجب خوْبره بزيرگانسان!

عجب ياخشي ساتان ـ ياخشي آلانسان ياخشيلاردانسان

اوًزون دوٍزسن، سوًزون دوٍزدور، الين دوٍزدور، گوًزون دوٍزدور

آلانسان اگريليك، دوُزلوك ساتانسان ياخشيلاردانسان

دوٍشونمه، آنلاما «درويش» دوٍشونمك بير بلا شئي‌دير

نادانليق دوٍنياسيندا گر نادانسان ياخشيلاردانسان

يالان گوًردوم

گوًز آچديم دار دوٍنياني يالان اندر يالان گوًردوم

ضعيفي جان وئره‌ن گوًردوم، زيرنگي جان آلان گوردوم

قوْلو زوْربا چاليب ـ چاپدي، دوُماندا قوُرد كيمي قاپدي

هر آن بير پخمه‌سين تاپدي، ائوين ائتدي تالان گوًردوم

بيري قصر ايچرخ اوْلموش خوْش، نهادي درد و غمدن بوْش

بيرين توْخلوق ائديب ناخوْش، بيرين شامسيز قالان گوًردوم

بيري غم بحرينه جوُمموش، باخارسا گوًزلري اوُيموش

بيرين شادليق دنيزينده، ديليله تار چالان گوًردوم

آدام گوًردوم كتان گئيميش، لياقت كانيدير «درويش»

اوُلاغ گوًردوم حرير ايچره، بئلينده يوْخ پالان گوًردوم

سن‌سيز

گئتدي عزيز عوًمروم بوُ دياردا بادا سن‌سيز

مئيل ائتمه‌دي كوًنلوم فيكر ائتسين يادا سن‌سيز

بير گوٍن مني ياد ائيله‌مه‌دين وادي غم‌ده

آمّا ساليرام من سني هر گوٍن يادا سن‌سيز

من سيز ياشاييش باده‌سي شيريندي كاميندا

قان‌دير منيم آغزيمدا اوْ گولگون بادا سن‌سيز

هر آندا باليق‌دك اوٍزورم غم دنيزينده

ايستر ييخا هر دالغا مني دريادا سن‌سيز

اوْلسام‌دا قارا گوٍند قارا بختيله يوْلداش

وصلين اوُموديله ياشاديم دوٍنيادا سن‌سيز

روُحوم قفس ايچره داريخير گل مني يوُخلا

«درويش» كيمي گوٍلمور او من‌سيز يا دا سن‌سيز

گوٍنو قاره

گوًزلرين قاره‌سي تك، گوًر نه گوٍنوم قاره اوْلوب،

اوْخ كيمي كيپريگيويله، اوٍره‌گيم ياره اوْلوب.

چوْخلارين بير باخيشين، درد و غمين باشدان آتيب،

اگري ـ اگري باخيشين درديم اوٍچون چاره اوْلوب.

سينه‌ن ايچره يارانيب قلبين ازلدن، بير ات،

بيلميرم سوْنرا نه‌دن داشه دوًنوب، خاره اوْلوب،

تازه گوٍلسن، گوٍلوسن گوٍل كيمي گوٍلشنده گوٍلوم،

تيكانام، غم پيچاغيله اوٍره‌گيم پاره اوْلوب.

گوًره‌سن قاره گئجه‌م، آخيري گوٍندوز اوْلاجاق؟،

منده «درويش» كيمي ايندي گوٍنوم قاره اوْلوب.

سنه قوُربان

اي سوًز دوٍشونن، آنلايان اينسان! سنه قوُربان

باطين گوًروب، آشكاري دانيرسان؟! سنه قوُربان

ياخشيله يامان هر نه‌دي ياخشي دوٍشونورسن

آنلاق كانيسان، بيله قانيرسان، سنه قوُربان

قانماز، قاناني راضي دئييل قانسين، اوْيانسين

سنكي اوْياديرسان، اوْيانيرسان، سنه قوُربان

جاهيل اكيري توْخوم جهالت يئر اوٍزونده

جهلين كوًكونو سنكي قازيرسان، سنه قوُربان

آنمازليقين آذرينه يانسا دوٍشونمز

آنلاق اوْدونا سنده يانيرسان، سنه قوُربان

حيوان ايله اينساني دوٍشونمك‌دي آييرميش

دوْنقوزد نه‌دي؟ اينسان نه؟ تانيران! سنه قوُربان

قانمازلاري قانديرماق اوٍچون حوًصله ايستَر

گوًزله يوْرولورسان! اوُتانيرسان! سنه قوُربان

«درويشه» گلير خوْش كي آنا، آنديرا بير سوًز

سنده دوٍشونوب، بئله آنيرسان، سنه قوُربان!

گل سنده سوُسوز باغي سوُوار

بير كيمسه تاپيلماز كي، گوزه‌لليكده سن اوْلسون

عشقينده يانيب، كوٍللره دوًنمكده، من اوْلسون

سندن سوْرا بير اوًزگه‌سينه (قيس) اوْلا بيلمز

گوًنلوم، بگه‌نيب سن كيمي (ليلا) سئون اوْلسون

زوٍلفون كيمي ظوٍلمتده كئچير گوٍنلريم، آما

راضي دَييلم گوٍندوزومه تاي، گئجَن اوْلسون

عشقين زَميسين گوًزلريمين ياشي جوٍجرديب

سوُ اوْلماسا موٍشگولدو ياشيل بير چمن اوْلسون

عشق اوْلماسا، يوسف نه بيلير عشق باهاسين

عشق ايسته‌ييب آخيرده زليخا دئيَن اوْلسون

كنعانيده اوْلدو سببي، يوسفين عشقي

يعقوب گوًزون آيدين ائله‌ين پيرهن اوْلسون

گل سنده سوُسوز باغي سوُوار، ذوق و صفا وئر

بلكه گليب عاشيق اوْرادان گوٍل دَره‌ن اوْلسون

ايلقاريوا صاحيب دوُروب اول عشقده دوٍزگون

گل، قوْيما بو «درويشي» دوٍچار محن اوْلسون

مهماندا تاپيلماز!

قان آغلا گوًنول درد بو، درمان‌دا تاپيلماز

سن تك داها بير بي‌سر و سامان تاپيلماز

مهمانا گرك حوًرمت اوْلا، اوْلسادا دوٍشمان

غمدن سوْرا، ديگر سنه مهمان‌دا تاپيلماز

من شادليغا حسرت، ايكي حسرتلي گوًزومده

ايستير توًكه قان ياش، قوُرو دامان‌دا تاپيلماز

هر درده دوا بير گوٍن اوْلار، واياوًلومدن

بس اوًلمك اوٍچون دوٍنيادا درمان‌دا تاپيلماز

درمان اوْلاجاق درديوه اي دل، گتير ايمان

«درويشم» آجام، آجدا كي ايمان‌دا تاپيلماز
قوُلاق آس بير سوًزومه!

گل بري، اي مه تابان، قوُلاق آس بير سوًزومه

گوًر نئجه باغريم اوْلوب قان، قوُلاق آس بير سوًزومه

قاشلارين اگري كمان، كيپريگين اوْخ، اينجه الين

قان توًكورسن يئنه آي جان، قوُلاق آس بير سوًزومه

قاره بختيم، اوْ قارا زوٍلفدن آلميش رنگي

قاره اوْلموش تئلين هاردان، قوُلاق آس بير سوًزومه

حسنونون عشقي ساليب وارليغيمي تهلگه‌يه

ائيله‌ييب عقليمي باشدان، قوُلاق آس بير سوًزومه

درد وارسا اوٍره‌گينده بيله‌سن درد نه‌دير

عاشيقين درديني‌ده قان، قوُلاق آس بير سوًزومه

وعده وئردين ائده‌سن وئرديگين ايلقاره عمل

گل آپارما اوْنو ياددان، قوُلاق آس بير سوًزومه

دئمه «درويشه» نصيحت وئرير آغ ساققال اوْلوب

سالما بير خاخليقيوا، خان! قوُلاق آس بير سوًزومه
توْرا دوٍشموشم

من عاشيغام پوُلوم يوْخ، بير حامبالام چوُلوم يوْخ

بير يوْلچييم يوْلوم يوْخ، عجب دارا دوٍشموشم

اوْخويورام گل بري، دردي دئييم آي پري.

چاغير گلسين حيدري، آه و زارا دوٍشموشم

كاش منده بير داش اوْلام، داغلارا يوْلداش اوْلام

هاردا آش وار باش اوْلام، گوًر نه توْرا دوٍشموشم

دردلريمي بيلَن يوْخ، گوًز ياشيمي سيلَن يوْخ

گوٍلدورن يوْخ، گوٍلن يوْخ، باخ نه هايا دوٍشموشم

زمانا آي زمانا، اوْخوم گلمير كمانا

آت حسرت‌دير سامانا، بئله كارا دوٍشموشم

«درويش» كيمي يوْخودوم، گئجه‌لر درس اوْخودوم

گوٍندوزلر فرش توْخودوم، فرش تك دارا دوٍشموشم

يوْخدور

كوًنول بير دوْغروچو، گوٍل اوٍزلو ديلدار ايسته‌يير يوْخدور

وفا اهلي صفا اهلي، وفادار ايسته‌يير يوْخدور

محبت‌دن توُكان آچميش ساتير جينسين اوُجوز موٍفته

بازاريندا اوُجوز چيل بير خريدار ايسته‌يير يوْخدور

تيكاني ايسته‌مير اوْلسون گوٍل اوٍزلو نازلي ياريم تك

گوٍل ايستر باغچادا آما كي بي‌خار ايسته‌يير يوْخدور

آييق‌دير هر گئجه اينسانلارين درديله سيرداش‌دير

اوًزوندن سوْنرا بو يلداده بيدار ايسته‌يير يوْخدور

گره‌ك قدرين بيلم درويش بئله آنلاقي كوًنلوم وار

كوًنوللر ايچره كوًنلوم بيرگه هوُشيار ايسته‌يير يوْخدور
خبرين يوْخ!

سنسيز نه يامان گوٍنلره قالديم، خبرين يوْخ

غونچه كيمي پيس كوًكده سارالديم، خبرين يوْخ

هجرينده يانيب شمع كيمي، كوٍللره دوًندوم

بيجا اوًزومو اوْدلارا سالديم، خبرين يوْخ

عاشيق اوْخوسا غملي، تماشايه گلرلر

غم ماهني‌سيني هر گئجه چالديم، خبرين يوْخ

بوٍكدو غم هيجران بئليمي كوًهنه كمان تك

بس درد چكيب منده قوْجالديم، خبرين يوْخ

دوٍنيا يارانيب عشقله، عشق ايله ائدر دوًر

گل تا سني غفلت‌دن اوْيالديم، خبرين يوْخ

ناصح دئييري، كئچدي داها عشق زماني

«درويش» دئيير: عشق يارالديم، خبرين يوْخ

يالان گوًردوم

گوًز آچديم دار دوٍنياني يالان، اندر يالان گوًردوم

اوًزوم تك يوْخسول اينساني گئجه ـ گوٍندوز سوُلان گوًردوم

قولو زوْربا چاليب ـ چاپدي، دوُماندا قوُرد كيمي قاپدي

هر آن بير پخمه‌سين تاپديع ائوين ائتدي تالان گوًردوم

بيري قصر ايچره اوْلموش خوْش، نهادي درد و غمدن بوْش

بيرين توْخلوق ائديب ناخوْش، بيرين شامسيز قالان گوًردوم

بيري غم بحرينه جوُمموش، باخارسان گوًزلري اوْيموش

بيرين شادليق دياريندا، كئفي ساز تار چلان گوًردوم

آدام گوًردوم كي بئز گئيميش، لياقت كاني‌دير «درويش»

سوُپا گوًردوم حرير ايچره بئلينده يوْخ پالان گوًردوم

قاره دوْن!

بختيم گئيينيب قاره دوْنا خئيلي زماندير

گلمه منه ساري گوًزه‌ليم، گوًزله آماندير

بختين قارالار گلسن اگر بير منه ساري

بيردن گوًره‌سن سرو بوْيون اگري كماندير

بو موًعزل اوْلوب دردليلرين مسكني يا رب

بير اوْلسادا غم، مين‌ده نصيب ائتمه ياماندير

دوٍنياده وفا يوْخدو گوٍلوم، گل اوْلاق همدم

ارزيشده بو دوٍنيا منه بير ذره ساماندير

بيچارة دردم كسيليب صبر و قراريم

وارليق گوًيومون هر ياني طوُفاندي، دوُماندير

باخما بو جوٍره «درويشه» اسگيك نظريله

ترك ائيله بو پيس عادتي، رحم ائيله آماندير
ياشاييشدا فاصيله‌لر

شوٍكور آللاهه گوٍلوم، سن كيمي زيبا ياراديب

باغچادا هر گوٍل اوٍچون، بوٍلبوا شئيدا ياراديب

ياراديب عشقي كي اوْندان گوًره بهره ياشاييش

بئله ظنّ ائتمه كي هر بير زادي بيجا ياراديب

ياراديبدير تيكاني، گوٍل نه‌دي ياخشي بيلينه

باغچادا باخ گوٍله بير گوًر كي نه رعنا ياراديب

ياراديب قاره گوٍن، آغ گوٍن قديري بللنسين

پيس گوٍنونده داليسين، سئومه‌لي فردا يازيب

ياراديب دردي، اوًنونده اوْنا درماندا وئريب

قوْرادان هر دوًزه‌نه، آخيري حالوا ياراديب

ياراديب «درويشي» ذيلته جهاندا ياشاسين

بير عوًمور خوْش گئچينه قارونو، آما ياراديب

توٍركو بانيم

كوًنلومده يئرين وار، نه قده‌ر ساغدي جانيم يار

وصلين اوُمود ايله، هله وار جاندا جانيم يار

سنسن گوٍنشيم قاره‌ده كئچسه منه دوٍنيا

سنسيز اوْلا بيلمز، شب يلداده دانيم يار

قوُرباندي مرام صاحيبي اوًز توُتدوغو يوْلدا

ناحق توًكوله، وار يئري بو يوْلدا قانيم يار

عشق آتشي باش وئرسه چكر اوْدلارا جاني

قوْي منده بو اوْدلار، سنين عشقينده يانيم يار

اصليمده منيم غئيرت و ناموس و شرف وار

شانيم منه يوْل وئرمه‌ييري اصلي دانيم يار

«هر كس دانا اوًز اصليني كافردي» دئميشلر

بو اصل‌له محفوظ قاليب آد ايله سانيم يار

گوٍل شفتيني چكدي آري، شان قوْيدو پتك‌ده

اوْلدو منه‌ده اوًز ديليمين شهدي، شانيم يار

بير گوٍن دئدي «درويشه» بيري بانلاما توٍركو

من بئيله دئديم كي: اوًزومه خوْشدو بانيم يار!
وعده وئريبدي گلمه‌دي كوٍسموشم اول نيگاريدان

گوٍن باتيب آي چيخيب، گئجه گوًر نئجه كئچدي ياريدان

آرخايين اوْلموسان گلر قاپلارا تيكميسن گوًزون

گل داها ال گوًتور كوًنول بئيله يالانچي ياريدان

عشقين اوْديله يانميسان عشق نه‌ديرسه قانميسان

عشق گوٍله اينانميسان حئييف گوٍل اوْلدو خاريدان

بيلمه‌دي كيم وفا نه‌دير عشق نه‌دير صفا نه‌دير؟

درد نه‌دير؟ شفا نه‌دير؟ شاد اوْلوري آزاريدان

هر گوًزه‌له كوًنول وئريب سئوگي اوْلورسان اي كوًنول

درويشه وئرمه‌ين مجال راضي اوْلا بو كاريدان
عشقين دَليسي

عشقين دَليسيندن، دَلي ديوانه منم ـ من

عشق ايله يانان شمعه‌ده پروانه منم ـ من

غئيرت‌له شرف كوًكلوجه، سيرداشدي قديمدن

تاريخ بوْيو باخ گوًر نئجه افسانه منم ـ من

نسليمده كوْراوْغلو ـ نبي ـ ستار كيمي منده جاوانشير

يالتاقليق ايله هر جوٍره بيگانه منم ـ من

قالدي پاشا حسرت‌ده، كي باش اَگمه‌مي گوًرسون

تومروس كيمي، شاه ييخمادا شاهانه منم ـ من

آذر بالاسي خوف ائله‌مز كوًزدن ـ آلوْودان

اوْدلار اوًنونه دوُرمادا جانانه منم ـ من

هر نه دئديم، كئچيب‌دير

ياشيل باغدا قوُجاق ـ قوُجاق گوٍل ايچره

هر بير گوٍلدن سئچيليرسن آي پري

طراوتده گوًزه‌لليكده گوًركمده

گوًي چمنده ياز گوٍلونه تاي پري

گوٍللر آرا گزلننده بللي‌سن

گوٍل بير اوْلسا گوٍلوستاندا اللي‌سن

ساچي سوٍنبول عجب ساري تئللي‌سن

كيپريگين اوْخ هر بير قاشين ياي پري

گوٍلوستاندا لاله، چيچك چوْخدو چوْخ

تيكانسيزي بير سنه تاي يوْخدو، يوْخ

سوًزون شكر، آما منه اوْخدو، اوْخ

عوًمروم اوْلوب سندن اوًترو زاي پري

سلام وئرديم سلاميمي آلمادين

يادان چيخديم مني يادا سالمادين

مگر ائلي بير ـ بيرينه چالمادين؟

ائتديگيني اوًزون بير ـ بير ساي پري

ظاليم فلك ياري ياردان سئچيب‌دير

عوًمروموزون شن گوٍلونو بيچيب‌دير

هر نه دئدي، هر نه دئديم، كئچيب‌دير

بوُردا قوْيدوم گيلئيليگي داي پري

اوْلدو

عشق اوٍسته چكن زحمتيم آخير هدر اوْلدو

غم اوْلدو منه خئيري بير عالم كدر اوْلدو

اوْدلاتدي يازيق كوًنلوم اوْنون ناله‌سي آهي

تونقالدا يانان ياشيلي اوْدوندان بَتر اوْلدو

عشقيله اوُمود هر دير اينساندا گوًروكندي

آما كي بوُلار بيزده حئييف بي‌ثمر اوْلدو

يارين سوْراغيله گزيب هر ياني دوْلانديم

حاليمدان اوْ ياد ايللريله بي‌خبر اوْلدو

كوًنلومده خياليمله بير ائو آرزيما تيكديم

توْز سالدي قضانين يئلي زير و زبر اوْلدو

گوًز ياشلاريمي هر گئجه توًكدوم اته‌گيمده

دريا ائله‌ديم بير وعده گوًردوم سحر اوْلدو

غم اوًلكه‌‌سيني بوْشلا داها گل كوًچاق اي دل

شنليك شَهرينده بيزه بلكه نظر اوْلدو

بوُردا آجيليقلاردان آغيزلار آجيلاندي

اوْردا ديريليك چوْخلارا قند و شكر اوْلدو

من بوْشلامارام اوًلكه‌مي غم ياغسادا درويش

گوًز ياشلاري غم سيلمه‌ده بلكه اثر اوْلدو

قوْناغيم وار

اي غم بو گئجه گئت اوٍره‌ييمدن قوْناغيم وار

شادليق كيمي غم ييخمادا الده ياراغيم وار

يارين خيالي منله ائله قوْل ـ بوْيون اوْلموش

يلدا بوْيو چوْخ آرخايينام كي داياغيم وار

آيسيز گئجه‌مين اولكري‌ده هاردادي بيلمم

قاپ ـ قاره‌ليگي قاره دئو ايله ياتاغيم وار

گوًردوم بير عوًمور جوْر و جفا اَيري فلكدن

كوًنلوم يئرينه سينه‌ده بير قان چاناغيم وار

واردي غم ائوين ييخماغا درويش تك اوُميديم

سانما كي اوٍزوم ساريدي، سوْلموش ياناغيم وار

اوٍره‌ييم

اهل دل، اهل وفا، اهل صافاسان اوٍره‌ييم

عشقيده صادق و بي‌رنگ و رياسان اوٍره‌ييم

وئرميشم بير گوًزه‌له عشق يوْلوندا سني من

من رضا سنده بو سودايه رضاسان اوٍره‌ييم

بير وفاسيزدان اوًتور گوًستريسن بوْللو وفا

گوًرونور كيم نه قده‌ر اهل وفاسان اوٍره‌ييم

درد عشقينده سنين يوْخدو حيكيمين گوًرورم

اوًزون ـ اوًز دردين اوٍچون ياخشي دواسان اوٍره‌ييم

آتمادين ياريني ايلقاريني درويشينه تاي

اهل دل، اهل وفا، اهل صفاسان اوٍره‌ييم

حوًرمتلي آنام اوُزاقليغيندا

گئتدي الدن حئييف اوْلا دلدار غمخواريم منيم

آلدي الدن چوْخ بوًيوك بير نعمتي تاريم منيم

قدريني بيلميشديم آز اوْلموشدو هردن من خاخول

خيرداليقدا اوْلماييب دوٍز چوٍنكي افكاريم منيم

ياندي يوْخسوللوق اوْديله، دوًزدي چوْخ تاب ائله‌دي

آغلايير ياد ايله قان بو چشم خونباريم منيم

وارلي ـ كارلي اوْلماميشديم چكسين هر كس نازيمي

ناز بازاريندا، تك اوْلموشدور خريداريم منيم

بير گئجه دست قضا ووُرموشدو اوْلموشدوم ناخوش

باشيم اوٍسته صوٍبحه‌دك اوْلموشدو بيداريم منيم

داغ كيمي موٍشگول اوًنونده دوُردو، قامت اگمه‌دي

موٍشگولومده اوْلمادي اوْندان سوْرا ياريم منيم

اوْلسا اوُرمانلار قلم، جوهر اوْلورسا دريالار

وصفيني يازماق اوٍچون كارسيز اوْلار كاريم منيم

درويش اوْلموشسامدا دوٍنيانين ماليندان هر زامان

بئيله حوًرمتلي آنام اوْلدو يوْخوم ـ واريم منيم

اوُمودوم گوًز يوْلا تيكميش

سنسيز اوٍره‌ييم دوًزمورو بير كوًرپه اوُشاق تك

وصلين اوميديله غمينه خوْشدور اَييلمك

ايستير دوْداغيم بير كره گوٍلسون غم ائوينده

غم دورتور اوًزون تئز گوًزه، سويلورندي گوٍلمك؟

هردن توُتولور قاش قاباغيم قاره بوُلود تك

موٍشگول اوْلور و اوًزگه‌لره آغريمي بيلمك

هر گوٍن ياغيري غم ياغيشي ديده‌لريمدن

اوًز ياريما زيبنده‌دي گوًز ياشيمي سيلمك

گل ـ گل اوُمودوم سندن اوًتر گوًز يو‌ْلا تيكميش

«درويش» گوًزو خوْش تردي بو اوميدله تيكمك

يامان گوٍنلريم!

كيپريگين اوْخ كيمي، قاشلارين كامان

اوْخلادين كوًنلومو وئرمه‌دين آمان

اوُمموشدوم من سندن مهر ـ محبت

سنده بو هوٍنردن اوْلمادي گوٍمان

سنين ياخشي كئچير گوٍنلرين داييم

منيمده گوٍنلرين ياماندان ـ يامان

ياشاييش ائويميز ايكيميزين‌دير

سنين‌دير، منيم‌دير، گوٍنش‌له دوُمان

آيريليق ييخيب‌دير بيزلرين ائوين

بو دردين اَليندن آمان ال آمان

آنلامازي بوُراخ

آغ بوُخاق اوٍستونده اوْلسا بير قارا خال ياخشيدير

خال اوٍچون شيرازلي عاريف سوًيله‌ين خال ياخشيدير

چاتما قاش آلتيندا، اوْخ كيپريكلي گوًزدن قيل حذر

هاردا آغلار بير گوًز اوْلسا بير نظر سال، ياخشيدير

توٍلكولرله اوْلموشام قوْنشو ـ قوْهوم، يوْلداش ـ تانيش

سيرداشيمدا ائتمه‌سه بير گوٍن مني آل، ياخشيدير

آنلاماز آنديرماق اوٍسته، قوْيما جان، آنماز بوُراخ

آنسا مال، شيلاّق آتار، قالسا قارا مال ياخشيدير

دوًرد فصيل كئچسين گره‌كدير تا يئتيش‌سين كال يئميش

اوْلماسا يئتگين بو فوٍرصت‌ده، قالا كال، ياخشيدير

آي پري، بري گل!

كوًنلومون آغريسي سنسيز ساغالانماز، پري گل!

غمين ائتميش جانيمي بيرگه سوٍموك، بير دَري گل!

سانكي ووُرغونلار اوٍچون بير گئجه هيجران ياراماز

آيريليق هئچ كيمه گوٍن آغلاماييبدير، بري گل!

اوًزگه‌دن يوْخدو هاراي، باغلاما بئل اوًزگه‌لره

آي گوًزوم نورو، باشيم تاجي، ديليم ازبري گل

سن يالان وعده‌لر ايله مني هر گوٍن سريدين

رحم قيل عاشيقينه داي اوْنو آزجا سري گل!

هر نئجه آغري اوْلا درمانا بير گوٍن يئتيشر

درويشين آغريسي سنسيز ساغالانماز پري گل!

اوْلاجاقدير

قان اوْلما كوًنول آغرينا درمان اوْلاجاقدير

درمانين اوٍچون آخيري ايمكان اوْلاجاقدير

اسكندر اوْلوب كام آلاجاقسان بو جاهاندان

يارين سئوينيب اوًزگه‌سي گيريان اوْلاجاقدير

هيجران اوْدو يانديرسا سني ايندي داريخما

اوًز ديلبرينه چاتماغين آسان اوْلاجاقدير

حالين پوْزولوب يار تئلي تك غم يئمه ديگر

عشقين چوٍلو صبريله گوٍلوستان اوْلاجاقدير

درويش كيمي كوًنلومده اومود بسله‌ميشم من

اومميدين اوْلا دردينه درمان اوْلاجاقدير

دئه گلسين

كوًنلوم داريخير سئوگولو جانانه دئه گلسين

قاشلاري كامان گوًزلري، جئيرانه دئه گلسين

اوْلسامدا كدر ـ غم قاباغيندا بير عوًمور داغ

ايستير مني كاردان سالا غمخانه دئه گلسين

غملر چكيري اوٍستومه لشگر مني ييخسين

كيپريك‌لري اوْخ آتمادا جانانه دئه گلسين

آغري چوْخ اوْلان يئرده طبابت گره‌ك اوْلسون

هر حالدا بوُراخ آز ـ چوْخو، لقمانه دئه گلسين

هوُشيار ايشينه گلمه‌دي «درويش» بئله آندي

هر كسده اوْلور چاره‌سي مستانه دئه گلسين

خوْش گلدين داها

سنكي جانان اوْلمادين، جانانه خوْش گلدين داها

سنكي اوْلدون ياديله بيگانه خوْش گلدين داها

دوٍز يئدين دوٍز بيلمه‌دين سينديردين آخير دوُز قابين

سنكي بيلدين دوْستلوقو افسانه خوْش گلدين داها

من دوْلانديم باشينا پروانه‌ده‌ك يالنيز سنين

سنكي اوْلدون هر اوْدا پروانه خوْش گلدين داها

گلمه‌ييب خوْش كوًنلومه سندن سوْرا بير اوًزگه‌سي

سنكي اوْلدون غيريله همخانه خوْش گلدين داها

عشق ايله بير ائو تيكيب كوًنلومده يئر وئرديم سنه

سنكي ائتدين عشق ائوين ويرانه خوْش گلدين داها

فيكر ائده‌رديم آغريما دوُمان اوْلار وصلين بو گوٍن

سنكي راضي اوْلمادين درمانه خوْش گلدين داها

سوًز وئريب اوٍستونده دوُرماق مرد آداملاردان قاليب

سنكي سوًزده دوُرمادين مردانه خوْش گلدين داها

فيكريويله سن گئدندن سوْنرا اوْلدوم قوْل ـ بوْيون

سنكي گئتدين ـ گئت داها هر يانه خوْش گلدين داها

چوْخ شوٍكور كيم قوْيمادين درويشي يالقيز چوْخ وار اوْل

سنكي تاپشيردين مني هيجرانه خوْش گلدين داها

ايستر

بوٍلبول اوْخوسا، سوسن و سوٍنبول چمن ايستر

دوٍنيا دوْلوسو نسترن و ياسمن ايستر

ياشيل مئشه‌لرده دَلي جئيران گزَر آزاد

آهو بالاسي گزمگه دشت و دمن ايستر

طوطي داريخار گئن قفسد ايچره ائدر فغان

دار بير چَپر اوْلموشسا ديار ختن ايستر

امليك قوُزولار بير چوْبان ايستر، يانا جاندان

قوُرد آرزيسينا چاتماغا داغلاردا چن ايستر

قارون نه قده‌ر وار قازانا گوًزلري دوْيماز

پولسوز جيبه يوْخسولدا دَيرسيز ثمن ايستر

ساتسين قَزيلين ايسته‌سه هر كس قيزيل آلسين

امن ايسته‌مز اوضاني قاريشميش وطن ايستر

درويش توْخويور خالچاني اوًلمز چوٍروك اوْلسا

ايلمك سالانا گوًز دئيه ساليم بدن ايستر

دوٍنيا

كيمدن وفا گوًروموشم، سندن گوًرم آي دوٍنيا؟

هاردا وفاسيزليقدا واردي سنه تاي دوٍنيا؟

ييخميسان حياتيمين ائويني بس اوْلماييب

ائديرسن عوًمروموده، گوٍنو گوٍندن زاي دوٍنيا

نه ائتميشم اوْلموسان منيم قانلي دوٍشمانيم؟

وئرديگين‌له اوًتوشدوم دم ووُرماديم داي دوٍنيا

گوٍناهيم اوْدور سنه وئرمه‌ميشم كوًنلومو

يالوارماميشام وئره‌سن منه بير پاي دوٍنيا

آلانماسان غئيرت‌له شره‌فيمي اليمدن

تا منه وئره‌سن ياغلي چوًره‌ك‌له چاي دوٍنيا

شاهي گدا ائله‌دين بير آندا، گداني شاه

درويشه‌ده چرخيني ائيله‌دين والاي دوٍنيا
گئده‌ر
وفاسيزا كوًنول وئرسن، بيلمز نه‌دير آتار گئده‌ر

محبّتين ده‌گريني اوُجوز آلار ـ ساتار گئده‌ر

دوُز بيلمزه يوْلداش اوْلسان، دوُزون دادسان، دوُداديزسان

دوٍشمانينا قارشي دوُرار، اوًزون اوْنا قاتار گئده‌ر

قوْناق اوْلسان قيتميرلارا، خيردا گوًتور بلله‌لري

گوًرسه توُتدون يئكه بلله، قلبي بيردن ياتار گئده‌ر

قوْنشولارا اوُمود اوْلسان، قالاجاقسان شامسيز اينان

تك آللاها اوُمود اوْلان، آرزيلار چاتار گئده‌ر

درويشيني قوْيما يالقيز بيرليكده وار اؤزگه بير داد

يئرده آيري گزه‌ن چوْخدور، گؤيده دوُرنا قاتار گئده‌ر

بيراخما

عجزيله ياپيش ياريدان اول ياري بيراخما

كوًنلوم آييق اول يار وفاداري بيراخما

نعمتدي وفا كيمده اوْلا چوْخدو بهاسي

هر كس بوُراخارسا اوْنو سن باري بيراخما

هر كيمسه محبت ماتاهين آلميري وئلله

هر موٍشتري كيم اوْلدو، خريداري بيراخما

ايلقاره وفا ائتمگي چوْخلار بوُراخيب‌دير

سن ائيله وفا عهدينه ايلقاري بيراخما

سوًز وئرسه دانار اوًز سوًزونو عارسيز ـ اوُتانما

مرد اوْل سوًزون اوٍستونده دايان عاري بيراخما

گوًستردي وفا درويشه اغياري نه ياري

بوْشلا بئله ياري، ائل او اغياري بيراخما

باطين‌لري گوًر

قان آغلا كوًنول، دردينه درمان اوْلا بيلمير

بير يانميش اوٍرك‌سن كيمي شان ـ شان اوْلا بيلمير

چوْخ كيمسه‌ني اينسان اينانيرسان، گوًروسن كي

اينسان گوًرونور دوْغروچو، اينسان اوْلا بيلمير

ظاهير گوًزونو يوُم داها باطين‌لره باخ گوًر

اينسان تاپيلار كيم‌ دَلي شئيطان اوْلا بيلمير؟

اينسانلار ايچينده ياشاييش حيوانا خوْشدور

ديريليق مئشه‌ده اينسانا آسان اوْلا بيلمير

قوُربان اوْلا درويش هاراد وارسا بير اينسان

حيوان كي بو گوٍن اينسانا قوُربان اوْلا بيلمير.

اي گوٍل

عشقين گوًزيله گوًرمك، اي گوٍل سني گره‌ك‌دير

آلقيشلاسين باهاردا، بوٍلبول سني گره‌ك‌دير

سئومك، نه‌ديرميش آندي، فرهاد سني گوًره‌نده

عشق اوٍسته گوًردو شيرين اوْلماغي گوٍل گره‌ك‌دير

سن يازلارا بزه‌ك‌سن ياز سنله ياز اوْلوبدور

سوْن يازدا توُتماسين بير، موٍشكول سني گره‌ك‌دير

سن توْيلارا گلين‌سن، ياسلاردادا عزيزسن

هئچ كيمسه سانماسين كاش، يوٍنگول سني گره‌ك‌دير

سوسن بنوًوشه لاله، يوْلداشدي سنله باغدا

ياددان چيخاتماسين هئچ، سوٍنبول سني گره‌ك‌دير

باغدا چمنده چوًلده سنسيز صفا گوًرونمز

حوًرمت گوًزويله گوًرمك، اي گوٍل سني گره‌ك‌دير

